
༁༔  ༔ རྒྱལ་པོ་སིནྡྷ་རཱ་ཛའི་རྣམ་ཐར་དང་ལུང་བསྟན་གསལ་བའི་མེ་ལོང་ཞེས་བྱ་བ་བཞུགས་སོ༔ 
 

དཀར་ཆག 
 
[མཛད་པ་པོ་ལྡན་མ་རྩེ་མང་མཆོག་གིས་སྔོན་བརྗོད་ངོ་སྤྲོད་གནང་བ།] 
 
ལེའུ་དང་པ། [སློབ་དཔོན་པདྨ་འབྱུང་གནས་ཀྱི་སྐུ་ཚེ་མཛད་འཕྲིན།] 
 
ལེའུ་གཉིས་པ། [རྒྱལ་སྲས་སིནྡྷ་ཇི་ལྟར་བྱོན་པ།] 

[༡་ ལྕགས་མཁར་གྱི་རྒྱལ་སྐྱོང་དང་པ།]  
 [༢་ མཐར་བསྐྲད་བཏང་བའི་རྒྱལ་སྲས་བུམ་ཐང་གི་དཔོན་ཇི་ལྟར་བསྐོས་ཚུལ།] 
 
ལེའུ་གསུམ་པ། [གུ་རུ་པདྨ་འབྱུང་གནས་ཀྱི་བཀའ་སློབ།] 

[༡་ རྒྱལ་པོ་སིནྡྷ་དང་སྣ་བོ་ཆེ་གཉིས་ཕྱོགས་ཁག་གི་དམག་འཁྲུགས།] 
 [༢་ རྒྱལ་པོ་སིནྡྷ་བྱ་ཐབས་རྫོགས་ཏེ་ལྷ་ཆོས་སྐྱོང་ལ་འཁོན་ལེན་པ།] 
 [༣་ སློབ་དཔོན་པདྨ་འབྱུང་གནས་བུམ་ཐང་དུ་ཕྱག་ཕེབས་པ།] 
 [༤་ སྲོག་བདག་ཤེལ་གིང་དཀར་པོས་རྒྱལ་པོ་སིནྡྷའི་བླ་སྲོག་སླར་སྤྲོད་ཚུལ།] 
 [༥་ རྒྱལ་པོ་སིནྡྷ་སྙུང་གཞི་གྲོལ་བའི་དགའ་སྟོན།] 
 [༦་ སློབ་དཔོན་པདྨ་འབྱུང་གནས་ཀྱི་བཀའ་སློབ།] 
 
ལེའུ་བཞི་པ། [མནའ་སྦིས་ལུང་པའི་ཞི་བའི་ཆིངས་སྒྲིགས།] 

[༡་  དམག་འཐབ་ཀྱི་རྒྱུ་མཚན།] 

[༢་  སློབ་དཔོན་པདྨ་འབྱུང་གནས་ཀྱི་བཀའ་སློབ་དང་ཕྱིས་ལོག་ཕེབས་ཀྱི་ཞལ་བཞེས།] 
[༣་ སློབ་དཔོན་པདྨ་འབྱུང་གནས་མཆོག་སྣ་བོ་ཆེའི་གནས་སུ་ཕེབས་ཚུལ།] 
[༤་ ཐང་ཆེན་གྱི་ཞལ་འཛོམས།] 
[༥་ གུ་རུ་རིན་པོ་ཆེའི་མ་འོངས་དགོངས་འཆར།] 
[༦་  འཚེ་མེད་ཞི་བའི་རྡོ་རིང་བཙུགས་པ།] 

 [༧་  མནའ་སྦིས་ལུང་པའི་གཏེར་སྦས།] 
 
ལེའུ་ལྔ་པ། [སློབ་དཔོན་པདྨ་འབྱུང ་གནས་ཀྱིས་ལྟ་བ་ལོག་པར་འཛིན་པ་རྣམས་དབང་དུ་འདུས་ཏེ་

རྡོ་རྗེ་གདན་གྱ་ིམཆོད་སྡོང་ཉམས་གསོ་མཛད་ཚུལ།] 
 
ལེའུ་དྲུག་པ། [སློབ་དཔོན་པདྨ་འབྱུང་གནས་ཀྱིས་བུམ་ཐང་གི་ལྷ་སྲིན་དམ་ལ་བཏགས་ཚུལ།] 

[༡་ སློབ་དཔོན་པདྨ་འབྱུང་གནས་བལ་ཡུལ་ལ་ཕྱག་ཕེབས་པ།] 
[༢་ སློབ་དཔོན་པདྨ་འབྱུང་གནས་མཆོག་མང་ཡུལ་དང་ཡར་ལུང་ལྷོ་བྲག་བཅས་ལ།] 
[༣་ ལྡན་མ་རྩེ་མང་གི་རྨི་ ལམ་དང་མཁན་པ་ལུང་གི་ལྷ་སྲིན་དམ་འོག་བཙུགས་ཚུལ།] 
 

ལེའུ་བདུན་པ། [གུ་རུས་མཁན་པ་ལུང་དུ་གཏེར་སྦས་ཚུལ་དང་སླར་བུམ་ཐང་ལྕགས་མཁར་དུ་ཕྱག་
ཕེབས་ཚུལ།] 

[༡་ པདྨ་འབྱུང་གནས་དང་རྒྱལ་པོ་ཁྱི་ཁ་ར་ཐོད་གཉིས་བུམ་ཐང་གི་བྱང་ཤར་ལུ་ཕེབས་པ།] 
[༢་ སློབ་དཔོན་ཆེན་པོ་པདྨ་འབྱུང་གནས་བུམ་ཐང་དུ་ཕྱག་ཕེབས་ཏེ་ཆོས་ཀྱི་ཁྲི་ཆེན་གྱི་རྨང་

གཞི་བཙུགས་པ།] 
[༣་ ལྕགས་མཁར་ཕོ་བྲང་དུ་འབྱོན་གསོལ་འདེབས་པ།] 

ལེའུ་བརྒྱད་པ། [གུ་རུའི་བཀའ་ཆོས་དང་ལུང་བསྟན།] 
[༡་ བཀའ་ཆོས་རྫོགས་ཆེན་གསལ་བའི་མེ་ལོང་གསུངས་པ།] 
[༢་ མ་འོངས་ལྕགས་མཁར་ཞིག་ཚུལ་གྱི་ལུང་བསྟན།] 

 [༣་ འཛམ་བུ་གླིང་དུ་གནས་ཚད་མི་རྟག་པའི་རང་བཞིན་དུ་འགྱུར་ཚུལ་གསུངས་པ།] 
 [༤་ རྒྱལ་པོ་སིནྡྷའི་མ་འོངས་སྐྱེ་རབས་ཀྱི་ལུང་བསྟན་དང་ཞལ་གདམས།] 
 [༥་ མ་འོངས་གཏེར་སྟོན་བརྒྱད་ཀྱི་ལུང་བསྟན།]  
 [༦་ བོད་ཀྱི་སྔ་ལྟས་ངན་པ་༤༤འི་ལུང་བསྟན།] 
 [༧་ མ་འོངས་བུམ་ཐང་གི་ལུང་བསྟན།] 
 [༨་ ལྡན་མ་རྩེ་མང་གི་མ་འོངས་སྐྱེ་རབས་རྒྱས་བཤད།] 
 [༩་ ཞབས་ཏོག་ཅན་གྱི་སྲས་མོ་བཞིའི་མ་འོངས་སྐྱེ་རབས་ཀྱི་ལུང་བསྟན།] 
 [༡༠་ ཞབས་ཏོག་ཅན་གྱི་རྒྱལ་བཙུན་རྣམས་ཀྱི་མ་འོངས་སྐྱེ་རབས་ལུང་བསྟན།] 
 [༡༡་ ཡང་བསྐྱར་ལྡན་མ་རྩེ་མང་གི་མ་འོངས་སྐྱེ་རབས་ལུང་བསྟན།] 
 [༡༢་ མ་འོངས་པར་རྣམ་མཐར་འདིས་དར་ཁྱབ་ལུང་བསྟན།] 
 [༡༣་ མ་འོངས་སྙིགས་མའི་དུས་ཀྱི་རྒྱས་བཤད།] 
 [༡༤་ དུས་ངན་སྙིགས་མར་ནང་པའི་ཆོས་ཀྱི་ཞབས་ཏོག་ལུང་བསྟན།] 
 
[མཛད་པ་པོ་ལྡན་མ་རྩེ་མང་མཆོག་གིས་སྔོན་བརྗོད་ངོ་སྤྲོད་གནང་བ།] 
༁༔  ༔ ཨོ་རྒྱན་པདྨ་འབྱུང་གནས་ལ་ཕྱག་འཚལ་ལོ༔ བདག་འདྲ་ལྡན་མ་རྩེ་མང་གིས༔ ལོ་ལྔ་ལོན་
ནས་ཨོ་རྒྱན་ཕྱག་ཕྱིར་འབྲེངས༔ ལོ་དགུ་ལོན་ནས་ཡིག་རིགས་སུམ་བརྒྱ་ཤེས༔ ལོ་བཅུ་ལོན་ནས་
མོན་ཡུལ་མཐིལ་དུ་ཡོང་༔ བཅུ་གཅིག་ལོན་ནས་སྒྲུབ་པ་ཚུལ་བཞིན་བྱས༔ བཅུ་གཉིས་ལོན་ནས་གྲུབ་
རྟགས་ཚུལ་བཞིན་རྫོགས༔ བཅུ་གསུམ་ལོན་ནས་ལྷ་འདྲེ་དབང་དུ་བསྡུས༔ མཁན་པ་ལུང་དུ་རྒྱལ་པོའི་
བང་མཛོད་བཟུང་༔ ལྕགས་མཁར་ནང་དུ་བསྟན་པའི་ལུང་བསྟན་ཐོབ༔ རྡོ་རྗེ་བརྩེགས་པར་གསལ་

བའི་མེ་ལོང་བསྟན༔ རྒྱལ་བློན་འབངས་གསུམ་བུ་སློབ་བརྒྱད་དུ་སོགས༔ རྡོ་རྗེ་བརྩེགས་པའི་ལོགས་
ལ་སྨོན་ལམ་བཏབ༔ ལྔ་བཅུ་ཁ་རལ་སྙིགས་མ་ལྔ་བདོའི་དུས༔ མོན་ཡུལ་བུམ་ཐང་འདི་རུ་འཛོམས་
གྱུར་ནས༔ ཨོ་རྒྱན་དངོས་དང་ཡང་ཡང་མཇལ་བ་དང་༔ རྫོགས་ཆེན་གསལ་བའི་མེ་ལོང་ཉམས་ལེན་
ཅིང་༔ སྐུ་རྗེས་འདི་ལ་གཙུག་ཁང་བཞེངས་པ་དང་༔ ཚེ་འཕོས་ཨོ་རྒྱན་ཞིང་དུ་སྐྱེ་བར་འགྱུར༔ དེ་ཕྱིར་
ཀུན་ལ་ཕན་པར་བྱ་བའི་ཕྱིར༔ ལུང་བསྟན་གསལ་བའི་མེ་ལོང་འབྲི་བར་བྱ༔ ཞེས་པ་འདི་ ཨོ་རྒྱན་རིན་
པོ་ཆེས་གསུངས་པའི་ཚིག་རྣམས་བདག་གིས་ཡི་གེར་བཀོད་པའོ༔  ས་མ་ཡ༔ རྒྱ་རྒྱ་རྒྱ༔   
 

ལེའུ་དང་པ། 
[སློབ་དཔོན་པདྨ་འབྱུང་གནས་ཀྱི་སྐུ་ཚེ་མཛད་འཕྲིན།] 

 
ཡི་དམ་ལྷ་ལ་ཕྱག་འཚལ་ལོ༔ བདག་འདྲ་པདྨ་འབྱུང་གནས་ཀྱིས༔ པདྨའི་སྟེང་དུ་འཁྲུངས་ནས་རྒྱལ་
སྲིད་ཚུལ་བཞིན་སྐྱོང་༔ འཁོར་བར་སྐྱོ་བ་སྐྱེས་ནས་ཁྱིམ་ཐབ་རྒྱལ་སྲིད་སྤངས༔ བསིལ་བའི་ཚལ་
སོགས་དུར་ཁྲོད་བརྒྱད་དུ་ཕྱིན༔ ཧཱུྃ་ཀར་ལ་སོགས་གྲུབ་ཐོབ་ཀུན་དང་མཇལ༔ ཡང་ཕུར་ལ་སོགས་ལྷ་
ཞལ་ཀུན་དང་མཇལ༔ ཤཱཀྱ་པྲ་བྷ་ལ་སོགས་དགྲ་བཅོམ་ལྔ་བརྒྱ་མཇལ༔ རབ་བྱུང་བཙུན་པ་བྱས་ནས་
འདུལ་ཁྲིམས་བསྲུངས༔ རི་བོ་ཏ་ལར་སྒྲུབ་པ་མཐའ་རུ་ཕྱིན༔ ར་ག་རག་ཏིར་ཚེ་ཡི་དངོས་གྲུབ་ཐོབ༔ 
རྒྱ་གར་ཨོ་རྒྱན་ཐམས་ཅད་ཆོས་ལ་བཀོད༔ སེམས་ཅན་རྣམས་ལ་འགྲོ་དོན་བྱེད་པའི་ཚེ༔ རྒྱ་ཡི་རྒྱལ་
པོ་སྣ་བོ་ཆེ་རྒྱལ་བློན་རྣམས༔ འཁོར་འབངས་ཉི་ཁྲི་ཆིག་སྟོང་མང་པོ་ཡིས༔ ཕོ་བྲང་རིན་ཆེན་འོད་ལྡན་
གདན་དྲངས་ནས༔ བང་མཛོད་མང་པོའི་འབུལ་བ་བདག་ལ་ཕུལ༔ བདག་ཅག་འཁོར་འབངས་བདེ་ལ་
བཀོད་དུ་གསོལ༔ བདག་ཅག་རྒྱལ་བློན་ཨོ་རྒྱན་ཅི་གསུངས་ཉན༔ དེ་ལྟར་རྒྱ་ཡི་རྒྱལ་པོ་སྣ་བོ་ཆེ༔ 
འབངས་འཁོར་རྣམས་ནི་བདག་གིས་དབང་དུ་བསྒྱུར༔ པདྨ་བདག་གིས་གདམས་ངག་ཞལ་ཕྱེས་ནས༔ 
ཆོས་ཀྱི་འཁོར་ལོ་བསྐོར་ནས་བདེ་ལ་བཀོད༔ སུམ་སྟོང་དྲུག་བརྒྱ་རྒྱ་གར་ཡུལ་ན་བཞུགས༔ ཨོ་རྒྱན་

རིན་པོ་ཆེ་པདྨ་འབྱུང་གནས་ཀྱིས་རྒྱའི་རྒྱལ་པོ་སྣ་བོ་ཆེ་འབངས་འཁོར་ཆོས་ལ་བཀོད་པའི་ལེའུ་སྟེ་དང་
པོའོ༔ ༔ 
 

ལེའུ་གཉིས་པ། 
[རྒྱལ་སྲས་སིནྡྷ་ཇི་ལྟར་བྱོན་པ།] 

 
[༡་ ལྕགས་མཁར་གྱ་ིརྒྱལ་སྐྱོང་དང་པ།]  
༁༔  ༔ སྦས་ཡུལ་མཁན་པ་ལུང་ན་རྒྱལ་པོ་ཁྱི་ཁ་ར་ཐོད༔ བུམ་ཐང་སྨད་ན་ལྕགས་མཁར་སྒོ་མེད༔ 
ཅེས་བྱ་བའི་ཕོ་བྲང་ཆེན་པོ་དབྱིབས་ཟླ་གམ་དུ་ཡོད་པ་ལས་འབུར་དུ་དོད་པ༔ གཡས་ན་ལྕགས་རྡོའི་
ལྕགས་རི་གནམ་ལ་འགྱིངས་པ༔ གཡོན་ཕྱོགས་ན་གཡུ་འབྲུག་སྔོན་མོའི་སྒྲ་སྐད་རང་གྲགས་སུ་ཡོད་
པ༔ རྒྱབ་རི་རི་བོ་མཆོག་རབ་དང་མཉམ་པ༔ ཡུལ་ཆེན་ཕོ་བྲང་དེའི་ཤར་ཕྱོགས་ན་ཉི་ཟླ་རང་བྱོན་དུ་ཡོད་
པ༔ ལྷོ་ཕྱོགས་ན་སའི་དབྱིབས་བུམ་པའི་རང་བཞིན་ཡོད་པ༔ ནུབ་ཕྱོགས་ན་ཧོམ་ཁུང་རང་བྱོན་ཡོད་པ༔ 
བྱང་ཕྱོགས་ན་འཛམ་བུ་གླིང་ལྷ་འདྲེ་ཐམས་ཅད་འདུ་བའི་ཕུག་པ་ཆེན་པོ་རྡོ་རྗེ་གུར་བྱ་བ་ཡོད་པ༔ ཕོ་བྲང་
ཆེན་པོ་དེའི་ཤར་ལྷོ་ན་སྨན་མོ་བདེ་ལྡན་བརྒྱ་རྩ་གཅིག་རྩེ་ས་ཡོད་པ༔ ལྷོ་ནུབ་མཚམས་ན་རྒྱལ་པོ་སྣ་བོ་
ཆེའི་ཕོ་བྲང་ཡོད་པ༔ ནུབ་བྱང་མཚམས་ན་རླུང་མ་མ་ཤྭ་ཤྭའི་ཚང་ཡོད་པ༔ བྱང་ཤར་གྱི་མཚམས་ན་སྤྱི་
བདུད་ཁ་ལ་མེ་འབར་གྱི་སྐུང་མཚོ་ཡོད་པ༔ ལུང་པ་དེ་ནི་འཛམ་བུ་གླིང་གསུམ་གཉིས་སུ་བཅད་པའི་ལྟེ་
བ་ཡིན་པའི་ཕྱིར༔ མ་ཚང་བ་མེད་པའོ༔ ཕོ་བྲང་དེའི་དབུས་ན་ལྕགས་མཁར་སྒོ་མེད་པ་འོག་ནས་རྒྱུ་
ལམ་ཆེན་པོ་ཡོད་པ༔ རྒྱུ་ལམ་དེ་ལ་རིམ་བརྩེགས་ལྔ་ཡོད་པ༔ དེའི་ཚིགས་རེ་རེ་ལ་རིན་ཆེན་ལྔའི་རྒྱལ་
སྒོ་ཡོད་པ༔ མཁར་དེ་ལ་སྐར་ཁུང་བརྒྱ་རྩ་བརྒྱད་ཡོད་པ༔ མཆོང་རྩེ་སུམ་ཅུ་ཡོད་པ་ལ༔ ཐོག་ལེ་དགུ་
ཡོད་པ་ལས་བང་རིམ་གསེར་གྱིས་བྱས་པ༔ ཟངས་ཀྱི་མཆོང་རྩེ་ལ་གསེར་གཡུའི་འབུར་རྒྱབ་པ༔ སྲིན་
པོ་དང་མི་རྒོད་ཀྱི་འཕན་ཕྱར་བ༔ ལྕོགས་ཟུར་དང་བང་རིམ་ལ་ཟངས་ཀྱི་ཨ་ལོང་ལ་གསེར་དངུལ་གྱི་
དྲིལ་བུ་འཁྲོལ་བ༔ ཐོག་གཅིག་གསེར་གྱ་ིགདུང་དུ་བྲིས་པ༔ ཐོག་གཅིག་དངུལ་གྱ་ིགདུང་དུ་བྲིས་པ༔ 

ཐོག་གཅིག་ཟངས་ཀྱི་གདུང་དུ་བྲིས་པ༔ ཐོག་གཅིག་ལྕགས་ཀྱི་གདུང་དུ་བྲིས་པ༔ ཐོག་གཅིག་གཡུ་
ཡི་གདུང་དུ་བྲིས་པ༔ ཐོག་གཅིག་མུ་མེན་གྱི་གདུང་དུ་བྲིས་པ༔ ཐོག་གཅིག་གཟའིི་གདུང་དུ་བྲིས་པ༔ 
ཐོག་གཅིག་དུང་གི་གདུང་དུ་བྲིས་པ༔ ཐོག་གཅིག་བྱི་རུའི་གདུང་དུ་བྲིས་པ༔ ཉི་ཟླ་ཤར་བའི་ཚེ་ཕོ་བྲང་གི་
ལུང་པ་དང་༔ ནམ་མཁའ་ལ་འཇའ་ཚོན་ཤར་བ་ལྟ་བུ་མཐོང་བ་དང་༔ ཕོ་བྲང་གི་ཕྱི་རིམ་ནས་མཛོད་
མིག་སྒོར་མོ་ཡོད་པ༔ འདོད་ཡོན་གང་དགོས་ཀྱི་མཛོད་ཆེན་པོ་བརྒྱ་རྩ་ཡོད་པ་ལ༔ ཕོ་བྲང་དེ་ལ་རྒྱལ་སྒོ་
གཉིས་བྱས་ཏེ༔ གཅིག་ཆུ་ལ་གཏད་པ༔ གཅིག་ནུབ་ལ་གཏད་པ་ཤིན་ཏུ་བཙན་པའི་ཕོ་བྲང་དེའི་ནང་ན༔  
[༢་  མཐར་བསྐྲད་བཏང་བའི་རྒྱལ་སྲས་བུམ་ཐང་གི་དཔོན་ཇི་ལྟར་བསྐོས་ཚུལ།] 
སྔོན་གྱི་བསྐལ་པ་དང་པོ་ལ༔ རྒྱལ་པོ་ནམ་མཁའ་འཇའ་རིས་ཅན་ཞེས་བྱ་བའི་རྒྱལ་པོ་དེའི་སྤྲུལ་པ་དེ༔ 
གོྲང་ཁྱེར་སེར་སྐྱའི་རྒྱལ་པོ་སིང་ག་ལ་བྱ་བ་དེ་ལ་བུ་བདུན་བྱུང་བ༔ ཡར་གྱི་ཕུ་བོ་གསུམ༔ མར་གྱི་ནུ་བོ་
གསུམ༔ བར་པ་དེ་རྒྱལ་བུ་ཀུན་འཇོམས་ཞེས་བྱ་བ་རྒྱལ་པོ་དེ་སྐྱེས་ནས་བཟུང་༔ རྒྱ་གར་གྱི་མི་རྣམས་
བསད་པ་དང་༔ བརྡུངས་པ་དང་༔ བཅོམ་པ་ལ་སོགས་པའི་ལས་བྱེད་པས༔ བློན་པོ་རྣམས་གྲོས་བྱས་
ཏེ༔ ཁྱེད་ཀྱི་སྲས་ཀུན་འཇོམས་འདི་དབང་ཆེ་ལ་སྟོབས་ཆེ་བས་རང་གཞན་མེད་པ་སྡུག་ལ་བསྐོས་པར་
འདུག་པས༔ འདི་ནི་ཆོས་ལ་བརྫང་པར་བྱའོ༔ ཞེས་ཞུས་པས་རྒྱལ་པོའི་ཞལ་ནས་ཁྱེད་རང་རྣམས་
ཀྱིས་ཞུས་ཤིག་གསུངས་པས༔ བློན་པོ་ཆེན་པོ་རབ་སྣང་གིས་ཞུས་པ༔ རྒྱལ་པོའི་རྒྱལ་སྲིད་སྤུན་ཟླ་
གཞན་གྱིས་བཟུང་བས་ཆོག༔ ཁྱེད་རང་ཆོས་མཛོད་ཅིག་ཁྱེད་རང་དང་མཐུན་པའི་གཡོག་པོ་ལྔ་བརྒྱ་
ཁྲིད་ནས་ཆོས་མཛོད་ཅིག་ཞུས་པས༔ རྒྱལ་བུས་འོ་ན་ང་རང་ཆོས་བྱས་པས་ཆོག་བྱས་ནས་ཆོས་ལ་
ཐུགས་དགོངས་བཏང་ནས་ཆོས་བྱེད་པར་བསྐྱོད་རྒྱུའི་གྲབ་གཤོམ་པ་ན༔ བཙུན་མོ་ལྔ་བརྒྱ་དང་བློན་པོ་
ངན་པ་རྣམས་ཀྱིས་ཆོས་ལ་མ་བཏང་བས༔ དམག་རྒྱབ་ནས་རང་གི་བློན་པོའི་ཡུལ་སུམ་ཅུ་བཅོམ་
པས༔ ཡབ་དང་སྤུན་ཟླ་རྣམས་ཀྱིས་རྒྱ་གར་གྱི་ཡུལ་སིདྡྷིའི་[སིནྡྷའི་]རྒྱལ་ཁམས་ལ་སྤྱུགས་པས༔ 
དེར་སིནྡྷའི་རཱ་ཛ་བྱས་ནས་བཞུགས་པས༔ རྒྱའི་རྒྱལ་པོ་སྣ་བོ་ཆེ་དང་འཁྲུགས་པས་རྒྱལ་པོ་སིནྡྷ་རཱ་ཛ་
ཡུལ་གྱི་དབུས་བུམ་ཐང་དུ་ རྒྱལ་བློན་བརྒྱད་ཅུ་ཐམ་པ་བཅས་ཡོང་ནས་རྒྱལ་པོས་ལྕགས་མཁར་སྒོ་
མེད་བཟུང་ནས་བཞུགས༔ ལྕགས་མཁར་སྒོ་མེད་ཀྱི་ཕོ་བྲང་གི་ཕྱི་རོལ་བུམ་ཐང་ཕྱེད་ལ་ལྕགས་རི་བཏབ་

སྟེ༔ རྒྱལ་པོར་སིནྡྷ་རཱ་ཛའི་རྒྱའི་བློན་པོ་བརྒྱད་ཅུ་ཐམ་པ་བཞུགས༔ རྒྱལ་པོ་སིནྡྷ་རཱ་ཛའི་བཙུན་མོ་ཉི་ཟེར་
ལྡན༔ ཟླ་ཟེར་ལྡན༔ འོད་ལྡན་མ༔ གཟུགས་ལྡན་མ༔ ཀུན་སྐྱོང་མ་བྱ་བ་ལྔ་ཡོད་པ་ལས༔ རྒྱ་བོད་མོན་
གསུམ་གྱི་བུ་མོ་ལེགས་པ་ཐམས་ཅད་བཙུན་མོར་བླངས་པས་བརྒྱ་ཐམ་པའོ༔ བཙུན་མོ་གཞན་ཐམས་
ཅད་ལ་སྲས་མེད༔ རྒྱལ་མོ་ཉི་ཟེར་ལྡན་ལ་རྡོ་རྗེ་མཁའ་འགྲོ་མ་དངོས་གཅིག༔ ཟླ་ཟེར་ལྡན་ལ་རིན་ཆེན་
མཁའ་འགྲོ་མ་དངོས་གཅིག༔ འོད་ལྡན་མ་ལ་པདྨ་མཁའ་འགྲོ་མ་དངོས་གཅིག༔ གཟུགས་ལྡན་མ་
ལ་ལས་ཀྱི་མཁའ་འགྲོ་མ་དངོས་གཅིག༔ ཀུན་སྐྱོང་མ་ལ་སྲས་སྟག་ལྷ་མེ་འབར་བྱ་བ་འཁྲུངས་སོ༔ 
ཡང་བློན་པོ་དབང་ཆེ་བ་རྒྱའི་བློན་པོ་ཀུན་འདུས་དང་༔ སིནྡྷའི་བློན་པོ་ཀུན་ཚོར༔ ཧོར་གྱི་བློན་པོ་ཀུན་
བྱེད༔ བོད་ཀྱི་བློན་པོ་ཀུན་རྒྱལ༔ མོན་གྱི་བློན་པོ་ཀུན་གནོན༔ དེ་ལ་སོགས་པའི་བློན་པོ་བརྒྱད་ཅུ་ཐམ་པ་
བཞུགས་སོ༔ ལྷ་རུ་གནོད་སྦྱིན་བདུད་འདུལ་གསོལ༔ དགྲ་ལྷ་རྡོ་རྗེ་གྲགས་ལྡན་གསོལ༔ གཞི་བདག་
ཀླུ་བདུད་ཆེན་པོ་སྤྱི་བདུད་ཁ་ལ་མེ་འབར་གསོལ༔ ལྷ་རུ་དབང་ཕྱུག་ཆེན་པོ་གསོལ༔ རྒྱལ་བློན་ཐམས་
ཅད་ལྕགས་མཁར་ལ་མངའ་ཐང་དགུང་ལ་རེག་པ་བྱས་ནས་བཞུགས་པའི་ལེའུ་སྟེ་གཉིས་པའོ༔
 ༔ 
 

ལེའུ་གསུམ་པ། 
[གུ་རུ་པདྨ་འབྱུང་གནས་ཀྱི་བཀའ་སློབ།] 

 
[༡་ རྒྱལ་པོ་སིནྡྷ་དང་སྣ་བོ་ཆེ་གཉིས་ཕྱོགས་ཁག་གི་ལུ་དམག་འཁྲུགས།] 
༁༔ ༔ རྒྱལ་པོ་སིནྡྷ་རཱ་ཛ་དེ་ཉིད་ཀྱི་སྲས་སྟག་ལྷ་མེ་འབར་གྱིས་ཡུལ་གསར་བཞི་བཟུང་སྟེ༔ བོད་ཀྱི་
ཡུལ་ན་རྡོ་རྗེ་བྲག༔ མོན་གྱི་ཡུལ་ན་ཁང་སར༔ ཧོར་གྱི་ཡུལ་ན་གླིང་གོར༔ རྒྱ་ཡུལ་ན་སིནྡྷ་ཕ་རི༔ དེ་
ལྟར་ཡུལ་གསར་མང་དུ་བཟུང་ནས༔ འཁོར་འབངས་མངའ་ཐང་ཆེ་བས༔ རྒྱལ་པོ་སྟག་ལྷ་མེ་འབར་དེ་
ལོ་ཉི་ཤུ་ལ༔ རྒྱལ་པོ་སྣ་བོ་ཆེས་བསད་དོ༔ དེ་ནས་རྒྱལ་པོ་སིནྡྷ་རཱ་ཛས་དམག་རྒྱབ་སྟེ༔ རྒྱའི་རྒྱལ་པོ་
སྣ་བོ་ཆེའི་ཡུལ་སྟོང་ཕྲག་གཅིག་མེ་ལ་བསྲེགས་ནས་སྣ་བོ་ཆེ་ཕམ་པར་བྱས་སོ༔ ཡང་རྒྱལ་པོ་སྣ་བོ་

ཆེས་དམག་རྒྱབ་པས་སིནྡྷ་རཱ་ཛའི་ཡུལ་ཉི་ཤུ་བཅོམ་མོ༔ དེ་རུ་རྒྱལ་པོ་སྣ་བོ་ཆེའི་བློན་པོ་དབང་ཆེ་བ་བུ་
དང་བཅས་བཅུ་དྲུག་བསད༔  
 
 
[༢་ རྒྱལ་པོ་སིནྡྷ་བྱ་ཐབས་རྫོགས་ཏེ་ལྷ་ཆོས་སྐྱོང་ལ་འཁོན་ལེན་པ།] 
དེ་ནས་བཟུང་སྟེ་རྒྱ་ཡི་རྒྱལ་པོ་རྒྱལ་ན་མོན་བཅོམ༔ མོན་བུམ་ཐང་གི་རྒྱལ་པོ་རྒྱལ་ན་རྒྱ་ཡུལ་བཅོམ༔ 
སིནྡྷ་རཱ་ཛའི་བུ་སྡུག་ཚིག་ཟོས་པས་ཕོ་ལྷ་ལ་གསོལ་མཆོད་མ་བྱས་པར་སླར་མི་གཙང་བའི་མནོལ་བྱས་
པས་སྟེང་གི་ལྷ་འོག་གི་ཀླུ་བར་གྱི་ལྷ་འདྲེ་ཐམས་ཅད་ལ་གནོད་པ་བྱས༔ དེའི་རྐྱེན་གྱིས་ལྷ་འདྲེ་ཐམས་
ཅད་ཁྲོས་ནས་རྡོ་རྗེ་གུར་དུ་འཛོམས་ནས་གྲོས་བྱས་པ༔ རྒྱལ་པོ་སིནྡྷ་རཱ་ཛའི་བུ་མིས་བསད་པ་ལ༔ 
སྡུག་ཚིག་ངེད་རང་ཚོ་ལ་ཟ༔ ད་ནི་ཆད་པ་འབེབས་སོ་ཟེར་ཏེ༔ རྒྱལ་པོའི་བླ་བརྐུས་ཏེ་ལྷ་འདྲེ་ཐམས་
ཅད་ཀྱི་གཙོ་བོ་ཤེལ་གིང་དཀར་པོས་སྲོག་ང་ལ་དབང་བས་ལྷ་འདྲེ་གཞན་ལ་ཐོབ་ཆ་མེད་དོ་ཟེར་ནས་བླ་
སྲོག་བཟུང་ངོ་༔ དེར་རྒྱལ་པོ་སིནྡྷ་རཱ་ཛ་ན་བར་གྱུར་ཏེ༔ ཅི་བྱས་ཀྱང་ཕན་པ་མེད་པ་ཤ་དང་ཁྲག་ཟད༔ 
རུས་པ་དང་པགས་པ་རུ་གྱུར་ནས༔ རྩིབས་མ་ཕྱོགས་གཅིག་པགས་པས་གདན་བྱས༔ རྩིབས་མ་
ཕྱོགས་གཅིག་པགས་པས་སྟེང་ནས་བཀབ༔ དབུ་སྐྲ་སྔས་བྱས་ནས་དར་དཔྱངས་འདྲ་བར་བཞག༔ 
མིག་ཁྲོན་པའི་སྐར་མ་བཞིན་དུ་གྱུར༔ ཤི་བ་ལ་ཐུག་པས༔ བློན་པོ་རྣམས་གྲོས་བྱས༔ རྒྱལ་པོ་བཅོས་
པའི་བླ་མ་ཞིག་བཙལ་བ་དྲག་བྱས་པས༔ གར་ཡང་བཙལ་བའི་ཐབས་མ་རྙེད་པས༔ མཐའ་འཁོབ་ཀྱི་
རྒྱལ་ཕྲན་གཅིག་ན་རེ༔ རྒྱལ་པོ་སྣ་བོ་ཆེའི་བླ་མ་ཡིན༔ རྒྱ་གར་གྱི་སྔགས་པ་པདྨ་འབྱུང་གནས་གདན་
དྲངས་ན་ཕན་སྔགས་པ་ནུས་པ་ཅན་ཅིག་ཡིན་བྱས་པས༔  
 
[༣་ སློབ་དཔོན་པདྨ་འབྱུང་གནས་བུམ་ཐང་དུ་ཕྱག་ཕེབས་པ།] 
གསེར་ཕྱེ་བྲེ་བདུན་བསྐུར་ནས་གདན་འདྲེན་པ་ལ་བཏང་བས་ཨོ་རྒྱན་པདྨ་འབྱུང་གནས་མོན་བུམ་ཐང་དུ་
ཕྱག་ཕེབས༔ ཕོ་བྲང་ལྕགས་མཁར་ནང་དུ་བྱོན་པས༔ རྒྱལ་པོ་སིནྡྷ་རཱ་ཛ་ཁོ་ཤིན་ཏུ་ན་ནས་ཤི་བ་ལ་ཐུག་

པས༔ ཨོ་རྒྱན་གྱི་ཞལ་ནས༔ རྒྱལ་པོ་ཁྱོད་ནའམ་གསུངས་པས༔ རྒྱལ་པོས་འོ་སློབ་དཔོན་ལགས་ང་
ནི་འདི་ལྟར་མནར་ཞིང་ཁྱོད་ཀྱིས་ང་ལ་ཕན་པའི་ཐབས་ཤིག་མཛད་ན༔ ཅི་བཞེས་པ་འབུལ་ལགས་བྱས་
པས༔ ཨོ་རྒྱན་གྱི་ཞལ་ནས་ཁྱོད་ལ་ཕན་པ་ངས་བྱ་ཡི༔ ང་ཡིས་ཅི་ཟེར་བའི་བཀའ་ལ་ཉོན་ཅིག་
གསུངས་པས༔ རྒྱལ་པོས་ང་རང་ལ་ཕན་པས་ཆོག༔ ཁྱོད་ཀྱི་བཀའ་ལ་ཉན་ནོ་ཟེར༔ དེ་ནས་ཨོ་རྒྱན་
རིན་པོ་ཆེ་པདྨ་འབྱུང་གནས་ཀྱི་ཞལ་ནས༔ ངས་སྒྲུབ་པ་བྱེད་དེ་ལྷ་འདྲེའི་ལག་ནས་བླ་སྲོག་ལེན་པ་ཡིན་
པས༔ ངས་སྒྲུབ་པ་བྱེད་པ་ལ་གཟུངས་མ་གཅིག་དགོས་གསུངས་པས༔ གཟུངས་མ་ཅི་ལ་ཟེར་བ་ཡིན་
ཞུས་པས་ཨོ་རྒྱན་གྱི་ཞལ་ནས༔ བུ་མོ་མཁའ་འགྲོའི་སྤྲུལ་པ་གཅིག་དགོས་པ་ཡིན་གསུངས་པས༔ 
རྒྱལ་པོའི་ཞལ་ནས༔ ང་ལ་བུ་མོ་བཞི་ཡོད་པས་དེའི་ནང་ནས་གང་གིས་བཏུབ་གཟིགས་པར་ཞུ་བྱས་
པས༔ གུ་རུས་ཉི་ཟེར་ལྡན་གྱི་བུ་མོ་ལྷ་གཅིག་འབུམ་ལྡན་མཚོ་མོ་བྱ་བ་དང་༔ ཟླ་ཟེར་ལྡན་གྱི་བུ་མོ་ལྷ་
གཅིག་ཁྲི་མཚོ་དང་༔ འོད་ལྡན་མའི་བུ་མོ་ལྷ་གཅིག་རྒྱལ་ལྡན་མཚོ་མོ་དང་༔ གཟུགས་ལྡན་མའི་བུ་མོ་
ལྷ་གཅིག་འོད་ལྡན་མཚོ་མོ་བྱ་བ་བཞི་ཡོད་པ་དེ་རྣམས་ཐམས་ཅད་མཁའ་འགྲོའི་སྤྲུལ་པར་འདུག༔ 
དེའི་ནང་ནས་ལྷ་གཅིག་འབུམ་ལྡན་མཚོ་མོ་བྱ་བ་ལ་མཁའ་འགྲོའི་མཚན་རྟགས་ཉི་ཤུ་རྩ་གཅིག་འདུག་
གསུངས་ནས༔ ལྷ་གཅིག་འབུམ་ལྡན་ཁྲིད་ནས་བྲག་དམར་རྡོ་རྗེ་བརྩེགས་པར་རྡོ་རྗེའི་གུར་བྱ་བའི་ཕུག་
པ་ལ་བཞུགས་ནས༔ སློབ་དཔོན་པདྨས་སྒྲུབ་པ་མཛད༔ ལྷ་གཅིག་འབུམ་ལྡན་གྱིས་ཆུ་ལེན་པ་དང་
གཏོར་མ་བཤམ་པ་སོགས་ཀྱི་སྒྲུབ་གཡོག་མ་བྱས་པས༔ ལྷ་འདྲེ་མི་གསུམ་གཅིག་ལ་གཅིག་དགའ་
བར་གྱུར་ནས༔ མིང་ལ་མ་གཅིག་ཟེར་བ་ལས༔ མཚན་ཡང་མ་གཅིག་འབུམ་ལྡན་དུ་བཏགས་སོ༔  
 
[༤་ སྲོག་བདག་ཤེལ་གིང་དཀར་པོས་རྒྱལ་པོ་སིནྡྷའི་བླ་སྲོག་སླར་སྤྲོད་ཚུལ།] 
དེ་ནས་ཨོ་རྒྱན་པདྨས་ཞག་བདུན་གྱི་ཉིན་མོར་རྡོ་རྗེ་བརྩེགས་པའི་བྲག་ལ་སྐུ་རྗེས་སྟོན་ནས༔ ལྷ་
འདྲེའི་གཙོ་བོ་ཤེལ་གིང་དཀར་པོས་ཨོ་རྒྱན་པདྨ་ལ་གསོལ་པ༔ ཀྱཻ་༏ སྔགས་པ་ཆེན་པོ་ལགས༔ 
བདག་ནི་སྲོག་བདག་དཔོན་བྱེད་ཚེ༔ ཤེལ་གིང་དཀར་པོ་བྱ་བ་ཡིན༔ གནོད་སྦྱིན་དཔོན་པོ་བྱེད་པའི་ཚེ༔ 
གང་བ་བཟང་པོ་བྱ་བ་ཡིན༔ དམུ་ཡི་དཔོན་པོ་བྱེད་པའི་ཚེ༔ དམུ་རྟ་ཞུར་ཆེན་བྱ་བ་ཡིན༔ བཙན་གྱི་

དཔོན་པོ་བྱེད་པའི་ཚེ༔ སྐྱེས་བུ་ལུང་བཙན་བྱ་བ་ཡིན༔ གཟའ་ཡི་དཔོན་པོ་བྱེད་པའི་ཚེ༔ གཟའ་བདུད་
རྒྱལ་པོ་ར་ཧུ་ལ༔ བདུད་ཀྱི་དཔོན་པོ་བྱེད་པའི་ཚེ༔ འཆི་བདག་ཟོ་ར་ར་སྐྱེས་ཡིན༔ ཀླུ་ཡི་དཔོན་པོ་བྱེད་
པའི་ཚེ༔ ཀླུ་ཆེན་མགོ་དགུ་ང་ཡིན་ནོ༔ མ་མོའི་དཔོན་པོ་བྱེད་པའི་ཚེ༔ ང་ནི་དམ་སྲི་མ་མོ་ཡིན༔ ང་ནི་ལྷ་
འདྲེ་ཀུན་གྱི་རྒྱལ་པོ་སྟེཿ སྣང་སྲིད་ལྷ་འདྲེ་ང་ཡི་འབངས༔ ང་བས་ཆེ་བཙན་སུ་ཡང་མེད༔ རྒྱལ་པོ་སིནྡྷ་
རཱ་ཛའི་བླ་སྲོག་འདི་ཡིན་ཁྱེད་ལ་འབུལ་ལོ༔ སྔར་ཡང་སྤྱོད་ངན་བྱེད་པས་ལེན༔ ད་གཟོད་སྤྱོད་ངན་མ་བྱེད་
མཛོད༔ ལར་ནི་ཁམས་གསུམ་སེམས་ཅན་རྣམས༔ དབུགས་མེད་ས་རྡོ་མ་གཏོགས་པ༔ དབུགས་
ཅན་ཐམས་ཅད་སྲོག་ལ་ང་དབང་བས༔ སྲོག་འདི་རྒྱལ་པོ་རང་ལ་འབུལ་ཟེར་ནས༔ ལྕགས་ཀྱི་གའུ་
ནང་ནས་བྲ་བའི་རླིད་བུ་གཅིག་ཐེར་རྒྱངས་སེ་འདུག༔ དབུགས་འདི་སྲོག་ཡིན་ཟེར༔ དབུགས་འདིའི་
ནང་ན་དོམ་དཀར་པོ་གཅིག་ཡོད་པ་འདི་བླ་ཡིན་ནོ༔ ཞེས་གཏད་དོ༔ ང་རང་གི་སྲོག་སྙིང་ཏྲི་དུ་ཏྲི་ཛ༔ 
ཞེས་སློབ་དཔོན་ལ་ཕུལ་ལོ༔ དེ་ནས་སློབ་དཔོན་དང་མ་གཅིག་འབུམ་ལྡན་གཉིས་ཀྱིས་ལྕགས་མཁར་
དུ་བྱོན༔ བྲ་བའི་རླིད་བུ་ཁ་ཕྱེ་ནས་རྒྱལ་པོའི་སྣའི་ནང་ནས་ཡར་བཏང་༔ རླིད་བུའི་ནང་ན་དོམ་དཀར་པོ་
དངོས་པོར་མ་གྲུབ་པ་འཇའ་ཚོན་ཞིག་སེ་བ་གཅིག་འདུག་པ་དེ་སྤྱི་གཙུག་ཏུ་ཐིམ་པ་ལས༔  
 
[༥་ རྒྱལ་པོ་སིནྡྷ་སྙུང་གཞི་གྲལོ་བའི་དགའ་སྟོན།] 
རྒྱལ་པོ་སིནྡྷ་རཱ་ཛ་ནད་ལས་གྲོལ་བར་གྱུར་ཏོ༔ དེ་ནས་བཙུན་མོ་དང་རྒྱལ་པོ་བློན་པོ་འཁོར་འབངས་དང་
བཅས་པ་ཤིན་ཏུ་དགའ་བར་གྱུར་ནས་དགའ་སྟོན་རྒྱ་ཆེན་པོ་བྱས་སོ༔ རྒྱལ་པོ་ལ་ཕྱག་ན་རྡོ་རྗེའི་དབང་
བསྐུར༔ རྗེས་གཅོད་པ་ལ་སེང་སྡིག་ཁ་སྦྱོར་བསྲུང་བ་བཏགས༔ དེ་ནས་རྒྱལ་པོས་གསེར་ཕོར་དུ་རྒུན་
འབྲུམ་གྱི་ཆང་དྲངས་ཕྱག་བཙལ་ནས་ཞུས་པ༔ ཨེ་མ་ཧོ༔ འཆི་མེད་སྐྱེས་མཆོག་སྣང་སྲིད་ལྷ་འདྲེའི་
གཤེད༔ སྤྱིར་ནི་སེམས་ཅན་ཉོན་མོངས་རྣམས་ཀྱི་མགོན༔ ཁྱད་པར་ད་ལྟ་ང་ཡི་དཔལ་དུ་ཤར༔ མི་ཚེ་
འདི་ལ་བདག་གི་ཕ་མ་མཛོད༔ ལུས་ངག་ཡིད་གསུམ་ཁྱེད་ཀྱིས་ཅི་གསུངས་ཉན༔ རྒྱ་བོད་མོན་གསུམ་
སྲིད་སྡེ་འབངས་འཁོར་གཡོག༔ ཕོ་བྲང་བང་མཛོད་ལོངས་སྤྱོད་གང་ཡོད་པ༔ ཁྱོད་ལ་འབུལ་བས་
ཐུགས་རྗེས་འཛིན་པར་ཞུ༔ ཞེས་ཞུས་པས༔ ཨོ་རྒྱན་རིན་པོ་ཆེས་གསུངས་པ༔ ཀྱཻ་༏ ཉོན་ཅིག་རྒྱལ་པོ་

སིནྡྷ་རཱ་ཛ་ཁྱེད༔ ང་ནི་རྒྱལ་ཁམས་སྤྱི་རྗེ་ཡིན་པ་ལ༔ བུམ་ཐང་གཅིག་ཏུ་ང་མི་སྡོད༔ སྣང་སྲིད་ཐམས་
ཅད་ང་ཡི་གཞལ་ཡས་ལ༔ ཕོ་བྲང་ཡུལ་གྱིས་ཅི་བྱེད་པ༔ འཇིག་རྟེན་ང་ཡི་ནོར་གྱསི་གང་༔ ཁྱོད་ཀྱི་ནོར་
གྱིས་ཅི་བྱེད་པ༔ ལྷ་འདྲེ་མི་གསུམ་ཡོན་བདག་ལ༔ ཕྱོགས་རིས་ཡོན་བདག་ཅི་བྱེད་པ༔ ཅི་ཡང་མི་
དགོས་དེ་བས་བཀའ་ལ་ཉོན༔  
 
[༦་ སློབ་དཔོན་པདྨ་འབྱུང་གནས་ཀྱི་བཀའ་སློབ།] 
སྡིག་ལ་མ་དགའ་དམ་པའི་ལྷ་ཆོས་གྱིས༔ སེར་སྣ་མ་ཆེ་ཟས་ནོར་སྦྱིན་པ་ཐོངས༔ འཁྲུག་པ་མ་བྱེད་
སེམས་ཅན་སྐྱིད་དུ་ཆུག༔ ལན་གཅིག་ཅིས་ཀྱང་འཆི་བའི་ངོ་སྤྲོད་ཟབ་མོ་ཉོན༔ སྡིག་རྒྱལ་མ་བྱེད་ཆོས་
ཀྱི་རྒྱལ་པོ་གྱིས༔ ལར་ནི་ཁྱེད་ཀྱི་མདུན་མའི་ཕུག་འདི་ང་ལ་གཏོད༔ ཅེས་གསུངས་པས༔ རྒྱལ་པོས་
ཞུས་པ༔ ཀྱེ་མ་ཨོ་རྒྱན་རིན་པོ་ཆེ༔ ད་ལྟའི་འཇིག་རྟེན་མི་རྣམས་ཀུན༔ ཤ་ཚའི་གྲོས་ཤིག་བཏབ་ན་ཡང་
༔ དེ་ཡི་ངོ་ཚ་བསྲུང་དགོས་ན༔ གུ་རུའི་ངོ་ཚ་ཅིས་མི་བསྲུང་༔ ད་ལྟའི་འཇིག་རྟེན་མི་རྣམས་ཀུན༔ དར་
ཅིག་ཕན་པ་བྱེད་པ་ལ༔ གོྲགས་པོའི་བཀའ་འདི་མི་བཅག་ན༔ གུ་རུའི་ངོ་ཚ་ཅིས་མི་བསྲུང་༔ ད་ལྟའི་
འཇིག་རྟེན་མི་རྣམས་ཀུན༔ མི་རྟག་པ་ཡི་སྲིད་སྟོང་ཟླའི༔ མདུན་མའི་གྲོས་ལ་ཉན་པ་ལ༔ གུ་རུའི་
བཀའ་ལ་ཅིས་མི་ཉན༔ ཕ་གཅིག་ཨོ་རྒྱན་རིན་པོ་ཆེ༔ དམ་བཅའ་ཚུལ་བཞིན་བདག་གིས་བསྲུང་༔ ཕ་
ཁྱོད་ཀྱི་བཀའ་ནི་མི་བཅག་ལ༔ ཞེས་ཞུས་སོ༔ རྒྱའི་རྒྱལ་པོ་སིནྡྷ་རཱ་ཛའི་སྲོག་སྐྱབས་མཛད་ནས་ཨོ་
རྒྱན་རིན་པོ་ཆེས་ལྷ་འདྲེའི་གཙོ་བོ་ཤེལ་གིང་དཀར་པོ་དམ་ལ་བཏགས་པའི ་ལེའུ་སྟེ་གསུམ་པའོ༔ ༔ 

ལེའུ་བཞི་པ། 
[མནའ་སྦིས་ལུང་པའི་ཞི་བའི་ཆིངས་སྒྲིགས།] 

 
[༡་ དམག་འཐབ་ཀྱི་རྒྱུ་མཚན།] 
༁༔ ༔ དེ་ནས་ཡང་ཨོ་རྒྱན་པདྨ་བདག་གིས༔ ཀྱཻ་༏ རྒྱལ་པོ་སྣ་བོ་ཆེ་དང་རྒྱལ་པོ་ཁྱེད་གཉིས་མི་མཐུན་
པའི་རྒྱུ་ཅི་ཡིན༔ ཁྱེད་གཉིས་བདག་གི་བུ་ཡིན་པས་ན༔ ངའི་བཀའ་ལ་ཉོན་ཅིག༔ ཅེས་གསུངས་པས༔ 
དེ་ནས་རྒྱལ་པོ་སིནྡྷ་རཱ་ཛའི་ཞལ་ནས༔ ངེད་གཉིས་མི་མཐུན་པའི་རྒྱུ་ནི༔ བདག་རྒྱ་གར་གྱི་ཡུལ་གྲོང་
ཁྱེར་སེར་སྐྱའི་རྒྱལ་པོ་ཆེན་པོ་སིང་ག་ལའི་བུ་བར་མ་ཡིན༔ དེས་བདག་སྤྱུགས་པས༔ རྒྱ་སིནྡྷ་རཱ་ཛ་
བྱས་པས༔ རྒྱལ་པོ་སྣ་བོ་ཆེས་ཆགས་སྡང་བྱས་ཏེ༔ བདག་གི་བུ་བསད་པས་འཁྲུག་པ་ཆེར་འཁྲུགས་
སོ༔ ཞེས་ཞུས༔ དེར་པདྨ་འབྱུང་གནས་བདག་གིས༔ ཀྱཻ་༏ རྒྱལ་པོ་ཆེན་པོ་ལགས༔ ཁྱེད་གཉིས་
འཁྲུགས་པས་རྒྱ་མོན་གཉིས་པོ་སྙིང་རེ་རྗེ༔ སྲོག་གཅོད་མང་པོ་བྱེད་ཀྱི་འདུག༔ དེ་བས་སེམས་ཅན་བདེ་
ལ་བཀོད་པར་བྱ་བའི་ཕྱིར༔ ཁྱེད་ཀྱང་རྒྱ་མོན་གྱི་མཚམས་སུ་འདོང་༔ ངས་རྒྱལ་པོ་སྣ་བོ་ཆེ ་ཡང་རྒྱ་མོན་
གྱི་མཚམས་སུ་འབོད་པར་བྱའོ༔ ཞེས་གསུངས་སོ༔  
 
[༢་ སློབ་དཔོན་པདྨ་འབྱུང་གནས་ཀྱི་བཀའ་སློབ་དང་ཕྱིས་ལོག་ཕེབས་ཀྱི་ཞལ་བཞེས།] 
དེ་ནས་ཨོ་རྒྱན་པདྨ་འབྱུང་གནས་ཀྱི་དགོངས་པར༔ ག་རེ་བོད་དུ་འགྲོ་དགོས་པར་འདུག༔ སྔོན་གྱ་ིདུས་
ན་བལ་པོའི་ཡུལ་དུ་ཨ་མའི་དགེ་རྩ་ལ་ མཆོད་རྟེན་བྱ་རུང་ཁ་ཤོར་བྱ་བ་བརྩེགས་པའི་དུས་སུ༔ སྨོན་
ལམ་བཏབ་པའི་སྤུན་ཟླས་བོད་དུ་བསམ་ཡས་བཞེངས་པ་དེའི་དུས་སུ་བདག་ཀྱང་བོད་ཁ་བ་ཅན་དུ་ཡོང་
༔ དེ་ནས་ཆོས་གསུངས་བདེ་ལ་བཀོད་པར་བྱའོ་སྙམ་པ་འབྱུང་ནས༔ གཟུངས་མ་མ་གཅིག་འབུམ་ལྡན་
དང་༔ རྒྱལ་པོ་དང་༔ བློན་པོ་ཀུན་འདུས༔ ཀུན་ཚོར༔ ཀུན་གནོན༔ ཀུན ་རྒྱལ༔ གཞན་ཡང་བློན་པོ་
དབང་ཆེ་བ་མང་པོ་དང་༔ ལྷ་གཅིག་རྣམས་ལ་གསུངས་པ༔ ཨེ་མ་ཉོན་ཅིག་རྒྱལ་པོ་ཀུན་འཁོར་
རྣམས༔ བདག་གིས་ལན་གཅིག་བུམ་ཐང་འདིར་འོངས་ནས༔ རྒྱལ་པོ་སྐུ་འཁོར་བརྩེ་བས་རྗེས་སུ་

བཟུང་༔ ང་ཉིད་སླར་ཡང་བོད་ཀྱི་ཕྱོགས་ནས་འོང་༔ ད་རུང་འགྲོ་དོན་ཇི་རྒྱས་བྱ་བ་ཡིན༔ ང་ཉིད་སླར་ཡང་
འདི་རུ་མ་བསླེབས་བར༔ སྡིག་པ་སྤངས་ལ་དགེ་བ་གང་འགྲུབ་འབད༔ ང་བསླེབས་ཆོས་ཀྱི་འཁོར་ལོ་
བསྐོར་བར་བྱ༔ སྒྲུབ་པ་མཐའ་རུ་འཁྱོལ་བར་བྱ་བ་དང་༔ གཏེར་ཁ་མང་པོ་སྦས་པར་བྱ་བ་ཡིན༔ མ་ཤི་
མྱུར་དུ་འཕྲད་པའི་སྨོན་ལམ་ཡོད༔ ཅེས་གསུངས་ནས་ཐུགས་རྗེ་ཆེན་པོ་ལྕགས་ཀྱུ་མའི་སྒོམ་བཟླས་
ཕོག་སྟེ་མ་ཎིའི་འཛབ་བཟླས་བྱར་བཅུག༔ བྱམས་པ་ལྷ་ཁང་དང་སྐུ་རྗེས་ལ་ཞུན་མར་དང་དཀོན་གཉེར་
བཞག༔ ང་ཉིད་མ་བསླེབས་ཀྱི་བར་དུ་ དཀོན་མཆོག་ལ་མཆོད་པ་ཕུལ༔ ལྷ་ཐུགས་རྗེ་ལྕགས་ཀྱུ་མ་
སྒོམས་ལ་སྙིང་པོ་ཡི་གེ་བདུན་མ་སྒྲོངས་ ང་དང་མྱུར་དུ་འཕྲད་པ་ཡིན་ཞེས་གསུངས་ཤིང་ལྷོ་ནུབ་
མཚམས་ཀྱི་རྒྱ་ཡུལ་ལ་གཤེགས་སོ༔  
 
[༣་ སློབ་དཔོན་པདྨ་འབྱུང་གནས་མཆོག་སྣ་བོ་ཆེའི་གནས་སུ་ཕེབས་ཚུལ།] 
དེ་ནས་རྒྱའི་རྒྱལ་པོ་སྣ་བོ་ཆེའི་ཕོ་བྲང་དུ་ཕེབས་ནས༔ སྣ་བོ་ཆེའི་རྒྱལ་པོ་སྐུ་འཁོར་མང་པོས་བསུ་བ་རྒྱ་
ཆེན་པོ་བྱས་ནས་ཟ་འོག་གི་གདན་ལ་བཞུགས་སུ་གསོལ་ནས༔ འབྲས་ཆང་རྒུན་ཆང་ལ་སོགས་པ་
དྲངས་ནས་ཞུས་པ༔ ཀྱེ་མ་གུ་རུ་རིན་པོ་ཆེ༔ བདག་གི་སྤྱི་གཙུག་རྒྱན་དུ་བཞུགས༔ གཤེགས་བཞུད་
མི་མངའ་ཐུགས་རྗེས་བཟུངས༔ བདག་གིས་སྡིག་པ་གང་བྱས་པ༔ ཁྱེད་ཀྱི་སྤྱན་སྔར་མཐོལ་ལོ་
བཤགས༔ ཞེས་ཞུས་པས༔ མ་ཧཱ་གུ་རུས་བཀའ་སྩལ་པ༔ ཨེ་མ་ཉོན་ཅིག་རཱ་ཛ་འཁོར་བཅས་རྣམས༔ 
བདག་འདྲ་གུ་རུ་པདྨ་འབྱུང་གནས་ཀྱིས༔ ཆོས་ལོངས་སྤྲུལ་སྐུའི་ལུང་བསྟན་མཐར་ཕྱིན་ནས༔ རྒྱ་གར་
ཤར་ནུབ་ཨོ་རྒྱན་ཡུལ་ལ་སོགས༔ མོན་ཡུལ་བུམ་ཐང་མཐིལ་དུ་ཞབས་ཀྱིས་བཅགས༔ ད་ནི་བལ་པོར་
འགྲོ་དོན་ཡོད་པ་དང་༔ རྡོ་རྗེ་གདན་དུ་ཞབས་ཏོག་བྱེད་དུ་འགྲ༔ོ དུས་ལ་བབས་པས་བོད་ཡུལ་མཐིལ་
དུ་འགྲ༔ོ འགྲོ་དོན་རྫོགས་ནས་སྲིན་པོ་འདུལ་དུ་འགྲོ༔ དེ་བས་ད་ལྟ་ང་ཉིད་བཞུགས་པའི་དུས༔ རཱ་ཛ་རྗེ་
འབངས་བཀའ་ལ་ཉན་པར་མཛོད༔ ཅེས་གསུངས་པས༔ དེ་ནས་རྒྱལ་པོ་སྣ་བོ་ཆེས་ཞུས་པ༔ ཀྱེ་མ་གུ་
རུ་རིན་པོ་ཆེ༔ བདག་སོགས་རྒྱ་ཡི་རྒྱལ་ཁམས་ལ༔ སྤྱི་ཡི་ཉི་མ་ནུབ་བམ་ཅི༔ བདག་འདྲའི་བུ་སློབ་མི་
སྐྱོང་བར༔ སྤྱི་གཙུག་ནོར་བུ་གང་དུ་གཤེགས༔ ཞེས་ཞུས་པས༔ གུ་རུས་བཀའ་སྩལ་པ༔ ཨེ་མ་

ཉོན་ཅིག་རྗེ་འབངས་རྣམས༔ འགྲོ་བའི་ཡུལ་དང་ཕྱོགས་ཡོད་དེ༔ བདག་ལ་ཕྱོགས་རིས་ག་ལ་ཡོད༔ 
བདག་ནི་ནམ་མཁའ་ལྟ་བུ་སྟེ༔ ནམ་དྲན་དུས་སུ་ང་ཡིས་སླེབ༔ ཁྱེད་རང་མོས་པ་མ་གྱུར་ན༔ ང་ཉིད་
བྲལ་བ་ག་ལ་ཡོད༔ ད་དུང་བུམ་ཐང་མཐིལ་དུ་ཡོང་༔ བྲག་དམར་རྡོ་རྗེ་བརྩེགས་པ་ལ༔ ང་ཡི་སྐུ་རྗེས་
ཡོད་པས་ན༔ ལན་གཅིག་དད་པས་སུས་མཇལ་བ༔ དངོས་གྲུབ་ཅི་འདོད་འབྱུང་བར་འགྱུར༔ ཁྱེད་རང་
རྒྱལ་བློན་འབངས་འཁོར་རྣམས༔ ང་ཡི་བཀའ་ལ་ཉན་པར་ཞུ༔ དེ་ནས་ཡང་གུ་རུས་བཀའ་སྩལ་པ༔ 
ཀྱཻ་༏ རྒྱལ་པོ་ཆེན་པོ་སིནྡྷ་རཱ་ཛ་ཁྱེད་གཉིས་བདག་གི་ཡོན་བདག་ཀྱང་ཡིན༔ མཆེད་གྲོགས་གཉིས་ཀ་
ཡིན་པས་ད་ནས་བཟུང་ འཁྲུག་པ་མ་བྱས་འཆམ་པར་མཛོད་ཅིག་དང་༔ ང་ཡང་ངོ་སོ་མཐོ་ཞིང་ཕན་ཚུན་
བདེ་བར་འགྱུར་གསུངས་པ་དང་༔ རྒྱལ་པོའི་ཞལ་ནས༔ གུ་རུ་རིན་པོ་ཆེའི་བཀའ་ལ་མ་ཉན་ན༔ བདག་
དམ་ཉམས་པར་གྱུར་པའི་ཞེ་སྡང་ཆེ་ཡང་ འཁྲུག་པ་ཨོ་རྒྱན་རིན་པོ་ཆེ་ལ་འབུལ་ལོ༔ ཞེས་གསུངས་སོ༔  
 
[༤་ ཐང་ཆེན་གྱ་ིཞལ་འཛོམས།] 
དེ་ནས་ཨོ་རྒྱན་རིན་པོ་ཆེ་ཡང་ རྒྱ་མོན་གྱ་ིམཚམས་སུ་གཤེགས་པར་ཞུས་ཏེ༔ རྒྱའི་རྒྱལ་པོ་སྣ་བོ་ཆེའི་
འཁོར་བརྒྱད་བཅུ་ཐམ་པ་དང་༔ བུམ་ཐང་གི་རྒྱལ་པོ་སིནྡྷ་རཱ་ཛ་རྒྱལ་བློན་ལྔ་བཅུ་དང་༔ ཨོ་རྒྱན་རིན་པོ་
ཆེ་སྐུ་འཁོར་དང་བཅས་པ་ཐམས་ཅད༔ མོན་དང་རྒྱ་ཡི་མཚམས་ན་ སྤང་ཐང་ཆེན་པོ་འོག་ན་རྡོའི ་རང་
བཞིན་སྟེང་ན་རྩི་ཤིང་མེད་པའི་ཐང་ཆེན་པོ་གཅིག་ལ་འཚོགས་ནས༔ དབྱེན་ཟླུམ་ཞིང་འཆམ་པར་བྱ་སྟེ༔ 
ས་དེ་ཉིད་དུ་སྒྲུབ་པ་བཀའ་བརྒྱད་ཀྱི་དབང་བསྐུར༔ རྒྱལ་པོ་གཉིས་ཚེ་འདིར་མཆེད་གྲོགས་དང་༔ ཕྱི་
མ་ཞིང་ཁམས་གཅིག་ཏུ་མཇལ་བར་བྱས་སོ༔ དཀྱིལ་འཁོར་དེ་ཉིད་མ་བསྡུས་གོང་དུ་རྒྱལ་པོ་གཉིས་
ཀྱིས་ཞུས་པ༔ ཀྱེ་མ་གུ་རུ་རིན་པོ་ཆེ༔ ཁྱེད་ནི་བོད་ལ་བྱོན་པ་ན༔ དུས་ཚིགས་ལོ་དུས་གང་ལ་བྱོན༔ དོན་
བྱེད་གང་ལ་བྱོན་པ་ལགས༔ བདག་ཅག་རྣམས་ལ་གསུང་དུ་གསོལ༔ ཞེས་ཞུས་པས༔ གུ་རུ་ཉིད་
ཀྱིས་བཀའ་སྩལ་པ༔  

[༥་ གུ་རུ་རིན་པོ་ཆེའི་མ་འོངས་དགོངས་འཆར།] 
ཨེ་མ་ཉོན་ཅིག་རཱ་ཛ་གཉིས༔ བོད་ལ་བྱོན་པའི་ལོ་དུས་ནི༔ རྒྱ་ཡི་ཡུལ་དུ་བཅུ་གཉིས་སྡོད༔ དོན་ནི་རྡོ་རྗེ་
གདན་ལ་ཡོད༔ ལས་ནི་ཞིག་གསོ་བྱེད་དུ་འགྲོ༔ འདུལ་ནི་མུ་སྟེགས་འདུལ་དུ་འགྲོ༔ རྒྱ་ཡི་འགྲོ་དོན་
རྫོགས་པ་དང་༔ བལ་པོའི་ཡུལ་དུ་ཟླ་གཅིག་འགྲ༔ོ འགྲོ་དོན་རྫོགས་པར་བྱེད་པ་ཡིན༔ གནམ་ལོ་རྒྱལ་
པོ་སྟག་ཤར་ནས༔ པདྨ་འབྱུང་གནས་བོད་ལ་འགྲོ༔ དགོས་བྱེད་མཁན་པོ་རྒྱལ་པོ་དང་༔ བདག་དང་
སྨོན་ལམ་གཅིག་ལགས་པས༔ བསྟན་པ་སྤེལ་ཕྱིར་བོད་ལ་འགྲོ༔ ལྷ་འདྲེ་འདུལ་ཕྱིར་བོད་དུ་འགྲ༔ོ 
དམ་ཆོས་བསྟན་པ་དར་བ་དང་༔ གཙུག་ཁང་མང་པོ་བཞེངས་དུས་ཡིན༔ ཞེས་གསུངས་སོ༔  
  
[༦་ འཆི་མེད་ཞི་བའི་རྡོ་རིང་བཙུགས་པ།] 
དེ་ནས་ས་དེ་ཀར་རྡོ་རིང་བཙུགས་ཏེ༔ རྒྱ་དང་མོན་གྱི་བློན་འབངས་རྣམས་དང་ རྒྱལ་པོ་བཙུན་འབངས་
དང་བཅས་པ་རྣམས་ལ་ ཨོ་རྒྱན་ཆེན་པོས་བཀའ་སྩལ་པ༔ ཀྱཻ་༏ རྒྱ་དང་མོན་གྱ་ིབློན་འབངས་རྣམས༔ 
དུས་ལ་འཕོ་འགྱུར་ཅི་བྱུང་ཡང་༔ རྡོ་རིང་མནའ་རྡོ་འདི་བརྒལ་ནས༔ སུ་ཡང་འདའ་བར་མ་བྱེད་ཅིག༔ 
གལ་ཏེ་འདི་ལས་སུས་བརྒལ་བ༔ པདྨ་བདག་ལ་བསྡོས་པ་ཡིན༔ སྣང་སྲིད་ལྷ་འདྲེ་ཐམས་ཅད་ཀྱིས༔ 
འདི་ལས་བརྒལ་བར་བྱེད་པ་དེའི༔ སྙིང་ཁྲག་ཐང་ལ་འཕོས་ནས་ཀྱང་༔ སྐད་ཅིག་ཉིད་ལ་སྲོག་ཆོད་
ཅིག༔ ཅེས་དང་༔ དེང་ཕྱིན་ཆད་མནའ་རྡོ་འདི་ལས་བརྒལ་ནས་རྒྱ་དམག་བུམ་ཐང་ལ་མི་འགྲ༔ོ བུམ་
ཐང་གི་དམག་རྒྱ་ལ་མ་འགྲོ༔ གལ་ཏེ་བརྒལ་ན་ཐམས་ཅད་བརླག་པར་གྱུར་ཅིག་ཅེས་གསུངས་སོ༔ 
དེར་རྒྱལ་བློན་ཐམས་ཅད་ཀྱིས༔ དེ་ལྟར་བྱའོ་ས་མ་ཡ་ན་ར་ཀན༔ ཞེས་ཐམས་ཅད་ཀྱིས་རྡོ་རིང་ལ་ལག་
པ་རེག་ནས་མནའ་བྱས་པས་ཐང་དེ་ཉིད་མནའ་ཐང་དུ་གྲགས་སོ༔  
[༧་ མནའ་སྦིས་ལུང་པའི་གཏེར་སྦས།] 
རྡོ་རིང་ལ་དབང་མེད་དུ་མནའ་བྱས་པས་མིང་ཡང་དབང་མེད་ཅེས་གྲགས་སོ༔ དེ ་ནས་རྒྱལ་པོ་གཉིས་ལ་
བཀའ་སྩལ་པ༔ འདིར་གཏེར་ཁ་སུམ་ཅུ་སྣང་བ་ཡིན༔ མ་འོངས་རྩོད་ལྡན་བསྟན་པའི་མར་ཞབས་སུ་
སླེབ་པ་དང་༔ བདག་གི་ཐུགས་སྲས་གཅིག་གིས་གཙོར་བྱས་པའི་ཐུགས་སྲས་སུམ་ཅུའི་སྐལ་བར་

བྱའོ༔ ཞེས་གསུངས་ནས་རྡོ་རིང་གི་ས་ཕྱོགས་དེ་ཉིད་རང་དུ་གཏེར་ཁ་སུམ་ཅུ་སྦས༔ གཏེར་བདག་རོང་
བཙན ་ལ་གཏད་ནས་ཐམས་ཅད་རང་རང་གི་གནས་སུ་བྱས་སོ༔ མནའ་ཐང་དུ་རྒྱལ་པོ་གཉིས་མནའ་
བྱས་པའི་ལེའུ་སྟེ་བཞི་པའོ༔ ༔ 

 
ལེའུ་ལྔ་པ། 

[སློབ་དཔོན་པདྨ་འབྱུང ་གནས་ཀྱིས་ལྟ་བ་ལོག་པར་འཛིན་པ་རྣམས་དབང་དུ་འདུས་ཏེ་རྡོ་རྗེ་གདན་གྱ་ི
མཆོད་སྡོང་ཉམས་གསོ་མཛད་ཚུལ།] 

 
༁༔  ༔ དེ་ནས་བདག་འདྲ་པདྨ་འབྱུང་གནས་ཀྱིས་རྡོ་རྗེ་གདན་དུ་ཕྱིན་ནས་ལྷ་ཁང་མུ་སྟེགས་ཀྱིས་
བཟུང་འདུག་པ་བདག་གིས་དཀོན་མཆོག་ལ་གསོལ་བ་བཏབ་སྟེ་རྡོ་རྗེ་གདན་གྱི་ནང་དུ་ཕྱིན་པས༔ ནང་
པ་སངས་རྒྱས་པའི་ལྷ་ཐམས་ཅད་ཆུ་མིག་དང་ཁྲོན་པར་བསྐྱུར༔ ནང་པའི་ཆོས་པ་བཟང་པོ་རྣམས་
བསད༔ འབྲིང་པོ་རྣམས་མུ་སྟེགས་པའི་བསྟན་པ་ལ་བཅུག༔ ལྷ་ཁང་ནང་དུ་མུ་སྟེགས་ཀྱི་ལྷ་མང་པོར་
བཞེངས་ནས་འདུག༔ དེ་ནས་བདག་ནི་མ་ཧཱ་ཀ་ཏའི་བྲག་ལ་སྒྲུབ་པ་ལ་བཞུགས་ནས་ནང་པའི་ཕྱོགས་
ལ་དགའ་བའི་ལྷ་འདྲེ་བསྐུལ་བ་དང་༔ དུ་བ་རླུང་བཞོན་མང་པོར་བརྡའ་བྱས་ཏེ༔ མུ་སྟེགས་ཀྱི་སྟོན་པ་
ཁྲི་ཕྲག་གཅིག་བསད་དོ༔ མ་ཤི་བ་རྣམས་ནང་པ་སངས་རྒྱས་པའི་བསྟན་པ་ལ་བཙུགས༔ ལྷ་ཁྲོན་པ་
དང་ཆུ་ལ་བསྐྱུར་བ་ཐམས་ཅད་བཏོན༔ ཁྲུས་དང་བསང་བྱས༔ གདན་ཁྲི་ལ་བཞུགས་སུ་གསོལ་ནས་ 
མཆོད་པ་དང་རབ་གནས་བྱས་སོ༔ མུ་སྟེགས་ཀྱི་ལྷ་རྣམས་མེ་དང་ཆུར་བསྐྱུར་སྒོ་འོག་ཏུ་མནན་པ་
བྱས༔ མུ་སྟེགས་པའི་བསྟན་པ་རྩ་བ་ནས་མེད་པར་བྱས་ནས་རྡོ་རྗེ་གདན་ཞིག་རལ་སོང་བ་ཐམས་ཅད་
ཞིག་གསོ་བྱས་ཏེ་ནང་པ་སངས་རྒྱས་ཀྱི་བསྟན་པ་ཉི་མ་ཤར་བ་བཞིན་མཛད༔ ཕྱི་པའི་བསྟན་པ་ས་སྲོས་
པ་བཞིན་མེད་པར་བྱས་སོ༔ བདག་འདྲ་པདྨ་འབྱུང་གནས་ཀྱིས་རྡོ་རྗེ་གདན་ཞིག་གསོ་དང་མུ་སྟེགས་
བཏུལ་བའི་ལེའུ་སྟེ་ལྔ་པའོ༔ ༔ 

ལེའུ་དྲུག་པ། 
[སློབ་དཔོན་པདྨ་འབྱུང་གནས་ཀྱིས་བུམ་ཐང་གི་ལྷ་སྲིན་དམ་ལ་བཏགས་ཚུལ།] 

 
[༡་ སློབ་དཔོན་པདྨ་འབྱུང་གནས་བལ་ཡུལ་ལ་ཕྱག་ཕེབས་པ།] 
༁༔  ༔ དེ་ནས་བདག་གིས་བལ་པོའི་ཡུལ་དུ་ཡོང་༔ དུར་ཁྲོད་ར་མ་རྡོ་ལེབ་ལ་བཞུགས་ནས༔ བལ་
པོའི་ཡུལ་ཡམ་བུ༔ ཡམ་འགལ་མམ་འགལ་བྱ་བ་ན༔ སློབ་དཔོན་ཆེན་པོ་བཟང་པོ་དང་༔ བདེ་ལེགས་
བཀྲ་ཤིས་བྱ་བ་གཉིས་ཀྱིས་གཙོར་མཛད་ནས་ཐམས་ཅད་ཆོས་ལ་བཀོད༔ མཁའ་འགྲོ་འབུམ་གྱིས་
བསྐོར་ནས་བཞུགས་པའི་ཚེ་ མཁའ་འགྲོ་རྣམས་ཀྱིས་ལུང་བསྟན་པ༔ ཀྱཻ་༏ མ་ཧཱ་གུ་རུ་རིན་པོ་ཆེ༔ བོད་
ཀྱི་ཡུལ་ན་གདུལ་བྱ་དུས་ལ་བབས་པ་དང་༔ གདན་འདྲེན་པ་ངལ་ཞིང་དུབ་པ་ཚོ་སྙིང་རེ་རྗེ༔ ཁྱེད་ནི་
སྤྲུལ་པས་འབྱོན་པ་ཆོག་པར་འདུག༔ མང་ཡུལ་གུང་ཐང་ཙམ་དུ་གཤེགས་པར ་ཞུཿ ཞེས་ཞུས་པས༔  
 
[༢་ སློབ་དཔོན་པདྨ་འབྱུང་གནས་མཆོག་མང་ཡུལ་དང་ཡར་ལུང་ལྷོ་བྲག་བཅས་ལ།] 
དེ་ནས་ཨོ་རྒྱན་གྱིས་བྱོན་པས་ མང་ཡུལ་གུང་ཐང་དུ༔ བུ་ཆུང་ལོ་བརྒྱད་ལོན་པ་ཡང་གྲོངས༔ ཡང་ཟླ་
གཅིག་གི་མཚམས་སུ་ཡུམ་གྲོངས་ནས་ཟས་ནོར་ལོངས་སྤྱོད་ཕུན་སུམ་ཚོགས་པར་ཡོད་ཀྱང་༔ ཆོས་
སྐྱོང་མཐུ་དྲག་པས་རེག་ནུས་མཁན་དང་དགེ་རྩ་བྱེད་པ་ཡང་མ་བྱུང་བས་གུ་རུས་ཆོས་སྐྱོང་དམ་ལ་
བཏགས་ཤིང་ཡབ་ཡུམ་གྱི་དགེ་བ་བྱས༔ བུ་ཆུང་ཆོས་ཕྱིར་ཕྱག་ཕྱིར་ཁྲིད་ནས༔ ཡི་གེ་བསླབས་པས་
ཡིག་རིགས་སུམ་བརྒྱ་ཤེས༔ དེ་ནས་མོན་བུམ་ཐང་དུ་རྒྱལ་པོ་སིནྡྷ་རཱ་ཛ་ལ་ཆོས་གསུང་ཞིང་བདེ་ལ་
བཀོད་པར་ཁས་བླངས་ཡོད་པས་བུམ་ཐང་དུ་འགྲོ་གསུངས་ནས་བྱོན་པས་ཡར་ལུང་ཤམ་པོ་གངས་ཀྱི་ར་
བ་ལ་ཞག་གཅིག་བཞུགས་ནས༔ ལྷོ་བྲག་ཏུ་བྱོན་པས༔ རྒྱལ་པོ་ཁྱི་ཁ་ར་ཐོད་རྒྱལ་བློན་དང་ཐུག་ནས༔ 
ཞུས་པ༔ ཀྱཻ་༏ མ་ཧཱ་གུ་རུ་རིན་པོ་ཆེ༔ ཁྱེད་བོད་ནས་འདིར་ཕེབས་པ་ཤིན་ཏུ་སྤྲོ་ལགས༔ ན་ནིང་ཙམ་
ནས་བུམ་ཐང་དུ་བྱོན་ནས་བྲག་ལ་སྐུ་རྗེས་བཞག༔ རྒྱལ་པོ་སིནྡྷ་རཱ་ཛ་ནད་ལས་གྲོལ་ཞིང་ཕན་བཏགས༔ 

རྒྱ་མོན་བདེ་ལ་བཀོད་པ་ངོ་མཚར་ཆེ༔ བདག་ཀྱང་ཤིན་ཏུ་དད་པ་སྐྱེས་ལགས་པས༔ བདག་གི་ཡུལ་
མཁན་པ་ལྗོངས་སུ་འབྱོན་པར་ཞུ་ཞེས་ཞུས་པས༔  
 
[༣་ ལྡན་མ་རྩེ་མང་གི་རྨི་ ལམ་དང་མཁན་པ་ལུང་གི་ལྷ་སྲིན་དམ་འོག་བཙུགས་ཚུལ།] 
ཨོ་རྒྱན་གྱིས་བྱོན་ནས་མོན་ཁ་སྣེ་རིངས་ཕུག་ཏུ་ཞག་གཅིག་བཞུགས་པས༔ ལྡན་མ་རྩེ་མང་གི་རྨི་
ལམ་དུ་ལྷ་འདྲེ་མང་པོས་ཞུས་པ༔ ཀྱཻ་༏ བོད་ཀྱི་བན་ཆུང་ཁྱོད་ཉེ་གནས་སུ་འདུག་པས༔ ཁྱོད་ཀྱི་སློབ་
དཔོན་ངེད་ཀྱི་ཡུལ་མཁན་པ་ལུང་དུ་མ་བྱོན་ཟེར་གྱིས་དང་༔ མི་ཉན་ན་ངེད་ལྷ་འདྲེ་ཐམས་ཅད་ཁ་
འཆམས་ནས་གནོད་པ་བྱེད་དོ ་ཟེརཿ ལྡན་མ་རྩེ་མངས་གཉིད་སད་ནས་སློབ་དཔོན་ལ་ཞུས་པས༔ སློབ་
དཔོན་གྱིས་སྣེ་རིངས་ཕུག་ཏུ་ཞག་བདུན་སྒྲུབ་པ་མཛད་པས༔ ལྷ་འདྲེ་རྣམས་སྐྲག་ནས༔ འདི་སྐད་ཅེས་
ཞུས་པ༔ བདག་ཅག་མ་རིག་རྨོངས་པའི་བློས༔ ཁྱེད་ལ་བསྡོ་བའི་བསམ་པ་རྣམས༔ སློབ་དཔོན་ཉིད་
ལ་བཟོད་པར་གསོལ༔ མཁའ་འགྲོའི་དགོངས་པ་ལྷོད་པར་ཞུ༔ ཞེས་མཁན་པ་ལུང་གི་ལྷ་འདྲེ་ཐམས་
ཅད་ཨོ་རྒྱན་རིན་པོ་ཆེ་ལ་མོས་ཤིང་གུས་པར་གྱུར་ཏོ༔ ཨོ་རྒྱན་པདྨས་མཁན་པ་ལུང་གི་ལམ་གྱི་ལྷ་འདྲེ་
དམ་ལ་བཏགས་པའི་ལེའུ་སྟེ་དྲུག་པའོ༔ ༔  
 

ལེའུ་བདུན་པ། 
[གུ་རུས་མཁན་པ་ལུང་དུ་གཏེར་སྦས་ཚུལ་དང་སླར་བུམ་ཐང་ལྕགས་མཁར་དུ་ཕྱག་ཕེབས་ཚུལ།] 

 
[༡་ པདྨ་འབྱུང་གནས་དང་རྒྱལ་པོ་ཁྱི་ཁ་ར་ཐོད་གཉིས་བུམ་ཐང་གི་བྱང་ཤར་ལུ་ཕེབས་པ།] 
༁༔  ༔ དེ་ནས་ཨོ་རྒྱན་གྱསི་མཁན་པ་ལུང་དུ་ཕེབས་པ་དང་༔ བདུད་པོ་ཟོ་ར་ར་སྐྱེས་གཡུ་ཡི་ཕྲེང་བས་
བརྒྱན་པ༔ བདུད་པོ་བྱེ་བས་བསྐོར་ནས་བསུ་བ་བྱས༔ སྦལ་མགོ་ཁྲག་མིག་མ་འཁོར་བཅས་ནས་ཀྱང་ 
བསུ་བ་བྱས་སོ༔ ཁྲག་གི་མ་མོ་སྤུན་བདུན་གྱསི་བསུ་བ་རྒྱ་ཆེན་པོ་བྱས་ཏེ༔ རྒྱལ་པོ་ཁྱི་ཁ་ར་ཐོད་ཀྱིས་ 
ཡུལ་ཞིང་འབངས་འཁོར་དང་བཅས་པ་ཐམས་ཅད་ཨོ་རྒྱན་བདག་ལ་ཕུལ་ནས་འདི་སྐད་ཞུས་པ༔ ཀྱེ་

མ་ཕྱི་མ་རྫོགས་པའི་བྱང་ཆུབ་མ་ཐོབ་ན༔ ཚེ་འདིར་རྒྱལ་སྲིད་འབངས་ཀྱིས་ཅི་བྱེད་པ༔ བདག་གི་
ལོངས་སྤྱོད་ཅི་ཡོད་གུ་རུས་བཞེས༔ ཁྱེད་རང་ལྟ་བུ་ང་ཡང་ཐུགས་རྗེས་ཟུངས༔ ཞེས་ཞུས་སོ༔ དེར་གུ་
རུས་ལོངས་སྤྱོད་བཞེས་ཤིང་ཆོས་གསུངས་ནས་བཞུགས་པ་དེའི་བར་ལ་ལྡན་མ་རྩེ་མངས་ཀྱིས་རྒྱལ་
པོའི་བང་མཛོད་ཀྱི་གཉེར་པ་མཛད་དོ༔ རྒྱལ་པོ་ཁྱི་ཁ་ར་ཐོད་ཀྱི་བློན་པོ༔ ཁུ་ཡེ་ཤེས་དང་༔ ཁུ་རྣམ་
རྒྱལ༔ ཁུ་དབང་རྒྱལ༔ ཁུ་དཔལ་གྱི་སེང་གེ་དང་༔ བྲོ་དབང་ཕྱུག་དཔལ་དང་༔ བྲོ་སྲིད་བཟུང་དང་༔ 
ཐེན་དཔལ་བཟང་དང་༔ ཐེན་དགེ་དབང་དང་༔ ཐེན་ནམ་མཁའ་དབང་ཕྱུག་དང་༔ ཐེན་གུང་རྒྱལ་དང་༔ 
ཐེན་བཟང་དང་༔ ཐེན་ཆོས་ཀྱི་དབང་དང་༔ ཐེན་དིང་ཀ་དང་༔ ཐེན་རྒྱལ་དང་༔ ཐེན་སྤྲར་ཆོས་ཀྱི་བློན་པོ་
དང་བཅོ་ལྔའོ༔ བདུད་ཀྱི་བློན་པོ་ནམ་མཁའ་དབང་དང་༔ སྤྱི་ཐེར་དང་༔ གབ་པ་དང་༔ ཁ་རོལ་དང་༔ 
དབང་ཀ་དང་༔ ཤིང་བུམ་དང་༔ བ་ས་དབང་དང་༔ རིན་ཆེན་འབུམ་དང་༔ ཁྱེན་རྒྱལ་དང་༔ རྡོས་ཐར་
དང་༔ གང་འཁོར་དང་༔ རིན་ཆེན་དང་༔ ལས་ཀྱི་དབང་དང་༔ བུམ་པ་རྒྱལ་དང་༔ ཕྱིར་ཟློག་དང་༔ 
ཀྱིར་རྫི་ཤོག་ཀ་དང་༔ བྲོས་དབང་དང་༔ གྲག་སེང་དང་༔ དཔོན་གྷོན་དང་༔ བཀའ་མི་དང་༔ བདུད་ཀྱི་
བློན་པོ་ཉི་ཤུའོ༔ བཙུན་མོ་འབྲོག་བཟའ་མོ་རྡོ་རྗེ་མཚོ་དང་༔ ཁྱུང་བཟའ་མོ་པདྨ་སྒྲོན་དང་༔ ལྡནབཟའ་
མོ་མཁའ་འགྲོ་འབུམ་དང་༔ ར་བཟའ་མོ་དབང་ཕྱུག་སྒྲོན་དང་༔ གཞན་ཡང་བཙུན་མོ་མང་པོ་དང་
བཅས་ནས་བུམ་ཐང་ལ་ཡོང་༔ སྒར་དང་གཞིས་ཀ་བཏེགས་ནས་བྱོན༔  
 
[༢་ སློབ་དཔོན་ཆེན་པོ་པདྨ་འབྱུང་གནས་བུམ་ཐང་དུ་ཕྱག་ཕེབས་ཏེ་ཆོས་ཀྱི་ཁྲི་ཆེན་གྱ་ིརྨང་གཞི་
བཙུགས་པ།] 
མཁན་པ་ལྗོངས་ཀྱི་ལོངས་སྤྱོད་ཐམས་ཅད་གཏེར་དུ་སྦས༔ དུས་ངན་སྙིགས་མའི་དུས་སུ་སེམས་ཅན་
རྣམས་འབྲོས་པའི་ལམ་མི་རྙེད༔ ཡུལ་མི་ཐམས་ཅད་སྡུག་བསྔལ་ལ་སྤྱོད་པས་དེ་སྐྱོབ་པའི་ཕྱིར་དུ་
གཏེར་དུ་སྦས་སོ༔ ཁྱི་ཁ་ར་ཐོད་ལ་རྫོགས་པ་ཆེན་པོ་གསལ་བའི་མེ་ལོང་བུམ་ཐང་ཡང་ཐོག་སྟེང་དུ་
གསུངས༔ དེར་ཆོས་ཁྲི་དཔལ་གྱི་བཀའ་གཏེར་ཞེས་བྱ་བ་ཡོད་དོ༔ མཁན་པ་ལུང་གི་ཕུར༔ དབང་གི་
ཆུ་བོའི་ཁར་ཆོས་ཁྲི་མཐོང་བ་དོན་ལྡན་ཞེས་བྱ་བ་ཡོད་དོ༔  

[༣་ ལྕགས་མཁར་ཕོ་བྲང་དུ་འབྱོན་གསོལ་འདེབས་པ།] 
དེ་ནས་སྐུ་རྗེས་སུ་སྒར་བཏེགས་ནས་བྱོན༔ ཆོས་བློན་བཅོ་ལྔ་བཙུན་མོ་བཞི་དང་བཅས་པ་ཆོས་ཉན་པ་
ལ་བྱོན༔ བདུད་བློན་ཐམས་ཅད་ཉ་ལམ་ལ་ཐོན༔ བློན་འབངས་ཕལ་ཆེར་བསམ་ཡས་ཀྱི་མེ་རྩ་དགེ་
གནས་ལྷ་ཁང་ལ་ཞབས་ཏོག་བྱེད་པ་ལ་བཞག་གོ༔ དུས་དེ་ཙམ་ན་ལྕགས་ཁར་གྱི་རྒྱལ་པོ་སིནྡྷ་རཱ་ཛ་
ཡབ་ཡུམ་སྲས་མོ་བཙུན་མོ་བློན ་འབངས་བཅས་པ་ཐམས་ཅད་ཀྱིས་སློབ་དཔོན་ལ་བསུ་བ་དང་བཅས་ 
ལྕགས་མཁར་ནང་དུ་གདན་དྲངས་ནས་དགའ་བདེ་སྐྱིད་པའི་ཡོ་ལང་རྒྱ་ཆེན་པོ་བྱས་སོ༔ གུ་རུ་རིན་པོ་
ཆེས་མཁན་པ་ལུང་དུ་གཏེར་སྦས་པ་དང་༔ སྔོན་གྱི་ཞལ་བཞེས་བཞིན་ལྕགས་མཁར་དུ་ཕྱག་ཕེབས་
པའི་ལེའུ་སྟེ་བདུན་པའོ༔ ༔ 
 

ལེའུ་བརྒྱད་པ། 
[གུ་རུའི་བཀའ་ཆོས་དང་ལུང་བསྟན།] 

 
[༡་ བཀའ་ཆོས་རྫོགས་ཆེན་གསལ་བའི་མེ་ལོང་གསུངས་པ།] 
༁༔  ༔ དེ་ནས་ཨོ་རྒྱན་རིན་པོ་ཆེས་རྡོ་རྗེ་བརྩེགས་པའི་བྲག་ལ་རྒྱལ་པོ་སིནྡྷ་རཱ་ཛ་དང་༔ ཁྱི་ཁ་ར་ཐོད་
གཉིས་ལ་འཁོར་ལྔ་བརྒྱ་དང་བཅས་པ་ལ༔ ཆོས་ཐམས་ཅད་ཀྱི་ཁུ་བ༔ རྒྱུད་ཐམས་ཅད་ཀྱི་རྒྱལ་པོ༔ 
མན་ངག་ཐམས་ཅད་ཀྱི་མཐར་ཐུག༔ ཐོས་པ་ཙམ་གྱིས་སངས་རྒྱས་པ༔ འཁོར་འདས་ཐམས་ཅད་
གསལ་བར་བྱེད་པའི་མེ་ལོང་༔ ངན་སོང་འཁོར་བའི་ས་ནས་སངས་རྒྱས་ཀྱི་ཞིང་དུ་བགྲོད་པའི་ཐེམ་
སྐས༔ ཨོ་རྒྱན་པདྨ་བདག་གི་སྙིང་གི་ཐགིས་པ༔ རྫོགས་པ་ཆེན་པོ་གསལ་བའི་མེ་ལོང་༔ རྒྱལ་བློན་
བཙུན་འབངས་དང་སྲས་མོ་བཅས་པ་ཐམས་ཅད་ལ་གསུངས་སོ༔ འཁོར་དེ་རྣམས་ཀྱང་ས་དེ་ཉིད་དུ་
སངས་རྒྱས་ཀྱི་འབྲས་བུ་ཐོབ་པར་གྱུར་ཏོ༔ དུས་དེ་ཙམ་ན་རྒྱལ་པོ་ཆེན་པོས་ལོངས་སྤྱོད་ཕལ་ཆེར་
གཏེར་དུ་སྦས༔ སྲས་མོ་བཞི་པོས་ཀྱང་ཆ་གསུམ་བྱས་ཏེ༔ ཆ་གཅིག་ཆོས་ཕྱོགས་ལ་བཏང་༔ ཆ་

གཅིག་གིས་བྱམས་པ་ལྷ་ཁང་ཞིག་གསོ་བྱས༔ ཆ་གཅིག་གིས་དགེ་གནས་ལྷ་ཁང་ལ་ཞུན་མར་བྱས་
སོ༔ རྒྱལ་བློན་རྣམས་ཀྱི་ཕྱག་རྫས་ཐམས་ཅད་ལྷ་ས་བསམ་ཡས་ཀྱི་ཞུན་མར་ལ་ཕུལ་ལོ༔ གུ་རུའི་
ཞལ་ནས་ད་ལྟ་གསུངས་པའི་ཆོས་འདི་བྲག་དམར་རྡོ་རྗེ་བརྩེགས་པར་གཏེར་དུ་སྦས་པ་ཡིན༔ མ་
འོངས་པའི་དུས་སུ་བདག་གིས་བྱིན་གྱི་བརླབས་པ་ད་ལྟ་ལྡན་མ་རྩེ་མང་གི་སྤྲུལ་པ་དེས་རྙེད་ནས་ད་ལྟའི་
རྒྱལ་བློན་འབངས་འཁོར་བཙུན་མོར་སྲས་བཅས་པའི་ཆོས་སྐལ་དུ་སྦས་པ་ཡིན་ནོ༔ ཞེས་གསུངས་
པས༔  
 
[༢་ མ་འོངས་ལྕགས་མཁར་ཞིག་ཚུལ་གྱ་ིལུང་བསྟན།] 
རྒྱལ་པོ་སྣང་བ་སྤྲོ་བར་གྱུར་ཏེ༔ ལྕགས་མཁར་དགུ་ཐོག་གི་རྩེ་ལ་གདན་དྲངས༔ ཟ་འོག་གི་འབོལ་
གསུམ་བརྩེགས་ཀྱི་ཁར་སློབ་དཔོན་བཞུགས་སུ་གསོལ༔ མདུན་དུ་འབོལ་གཉིས་སྟེང་དུ་རྒྱལ་པོ་
གཉིས་བཞུགས༔ གཡས་གཡོན་ལ་ལྡན་མ་རྩེ་མངས་དང་ལྷ་གཅིག་འབུམ་ལྡན་གཉིས་བཞུགས་
ནས༔ གསེར་དངུལ་གྱི་ཕོར་པར་འབྲས་ཆང་དྲངས་ནས་ཞུས་པ༔ ཀྱེ་མ་གུ་རུ་རིན་པོ་ཆེ༔ ད་ལྟའི་རྗེ་
འབངས་བཙུན་མོ་སྲས་མོར་བཅས༔ ཕ་ཁྱེད་ཀྱི་བྱིན་རླབས་ཨ་ཏིར་མཇལ་བ་ཡིན༔ སྙིགས་མའི་དུས་
སུ་ལས་ཀྱི་སྨོན་ལམ་གྱིས༔ རྫོགས་ཆེན་གསལ་བའི་མེ་ལོང་ཉམས་ལེན་ཅིང་༔ ཞིང་ཁམས་གཅིག་ཏུ་
འཛོམས་པ་ངོ་མཚར་ཆེའོ༔ གུ་རུ་ཁྱེད་ཀྱི་མངོན་པར་ཤེས་པ་ཡིས༔ བདག་གིས་ཞུས་པའི་ལན་རྣམས་
བཀའ་སྩོལ་ཅིག༔ ང་ཡི་ད་ལྟའི་ལྕགས་མཁར་མངའ་ཐང་ལྡན་པ་འདི༔ ད་གཟོད་དར་རྒུད་ཅི་དང་ཅི་འདྲ་
ཡོང་༔ བདག་གི་བཙུན་མོ་ལྔ་པོ་ཡང་༔ ཚེ་ཚད་ཇི་ཙམ་ཐུབ་པ་ཡིན༔ ང་ཡི་སྲས་མོ་ལྔ་པོ་ཡང་༔ ཚེ་ཚད་
ཇི་ཙམ་ཐུབ་པ་ལགས༔ ཆོས་བློན་འབངས་འཁོར་ཅི་ཙུག་ལགས༔ དུས་ཀྱི་འཕེལ་འགྲིབ་བསྟན་དུ་
གསོལ༔ ཞེས་ཞུས་པས༔ མ་ཧཱ་གུ་རུས་བཀའ་སྩལ་པ༔ ཨེ་མ་ཉོན་ཅིག་བུམ་ཐང་རྒྱལ་བློན་རྣམས༔ 
ད་ལྟ་སངས་རྒྱས་བསྟན་པ་འདི༔ འཕེལ་འགྲིབ་མེད ་པར་དར་དུས་ཡིན༔ སངས་རྒྱས་བསྟན་པའི་མར་
ཞབས་སུ༔ མི་རྣམས་རང་མགོ་རང་གིས་བརྡུང་༔ དུས་ངན་བསམ་གྱིས་མི་ཁྱབ་ཡོད༔ ད་གཟོད་བོད་
ཀྱི་རྒྱལ་པོ་ཁོང་༔ གདུང་རབས་ལྔ་ན་བདུད་ཀྱི་བུ༔ རྒྱལ་པོ་གླང་གི་མིང་ཅན་འབྱུང་༔ སངས་རྒྱས་

བསྟན་པ་ལན་གཅིག་ནུབ༔ དེ་ཚེ་ལྕགས་མཁར་བརླག་པར་འགྱུར༔ ད་ལྟའི་ལྕགས་མཁར་ཐོག་དགུ་
ཡང་༔ གཟེར་ལྕགས་གཅིག་ཀྱང་མི་ལུས་ན༔ ཁང་ཁྱིམ་གཞན་ལ་ཅི་ཆ་ཡོད༔ ཅེས་གསུངས་པས༔ 
རྒྱལ་པོ་སིནྡྷ་རཱ་ཛ་འཁོར་དང་བཅས་པ་ཐམས་ཅད་ས་ལ་འགྱེལ་ལོ༔  
 
[༣་ འཛམ་བུ་གླིང་དུ་གནས་ཚད་མི་རྟག་པའི་རང་བཞིན་དུ་འགྱུར་ཚུལ་གསུངས་པ།] 
དེ་ནས་རྒྱལ་པོ་འཁོར་དང་བཅས་པ་ཐམས་ཅད་ལྡན་མ་རྩེ ་མང་གིས་ཡར་བསླངས་ཏེ༔ བཞག་པས་
དྲན་པ་རྙེད་པར་གྱུར་ཏོ༔ དེ་ནས་ཨོ་རྒྱན་པདྨ་འབྱུང་གནས་ཀྱིས༔ རྒྱལ་པོ་སིནྡྷ་རཱ་ཛ་ལ་གསུངས་པ༔ 
ཁྱོད་ཀྱིས་རང་སེམས་བརྟན་པོར་ཞོག་ལ་མ་ཡེངས་པར་ཉོན་ཅིག༔ འཇིག་རྟེན་གྱི་སྣང་བ་རྨི་ལམ་དང་
འདྲ་མོད༔ ཅི་ལ་ཡང་མ་ཆགས་པར་སེམས་ཉིད་ཀྱི་ངོ་བོ་ལ་ལྟོས་དང་༔ མི་རྟག་པར་འཆི་བའི་དུས་སུ༔ 
ཁྱོད་ཀྱི་སྡེ་འབངས་འཁོར་གཡོག་བཙུན་མོར་སྲས་མོ་བཅས་མང་ཡང་༔ ཁྱོད་འཆི་བའི་དུས་སུ་མགོ་
གཡོག་གཅིག་ཀྱང་གྲགོས་ལ་མི་སླེབ༔ དེ་བས་ཕན་ངོ་ཤེས་པ་བླ་མ་དཀོན་མཆོག་ལ་གསོལ་བ་ཐོབ་
ཅིག༔ ཁྱོད་ཀྱི་ཟས་ནོར་མང་ཡང་༔ ཁྱོད་ལ་འཆི་ནད་ཀྱིས་ཐེབས་པའི་དུས་སུ་འབྱུང་བ་ཆུ་གཅིག་མིན་པ་
ཡིད་ཁར་མི་འགྲོ༔ དེ་བས་ད་ལྟ་རང་དབང་ཡོད་པའི་དུས་སུ༔ བཟའ་འཐུང་སྦྱིན་པ་ཐོངས༔ དཀོན་
མཆོག་ལ་གསོལ་བ་ཐོབ་ཅིག༔ མཆོད་པ་དང་དགེ་བའི་ཕྱོགས་སུ་འབུངས་ཤིག༔ ཁྱོད་ཀྱིས་བརྩེགས་
པའི་ས་མཁར་མང་ཡང་འཆི་བའི་དུས་སུ༔ རང་གི་རོ་བང་སོ་སུ་སྦས་དོགས་པ་གཅིག་ལས་མི་དབང་༔  
 
[༤་ རྒྱལ་པོ་སིནྡྷའི་མ་འོངས་སྐྱེ་རབས་ཀྱི་ལུང་བསྟན་དང་ཞལ་གདམས།] 
དེ་བས་ད་ལྟ་མཁར་ཁྱིམ་བརྩེགས་པ་ལ་མ་རེམས༔ ཕྱི་མ་ལ་ཕན་ངོ་ཤེས་པའི་ལྷ་ཁང་སྐུ་རྟེན་བཞེངས་
ཤིག༔ ཁྱོད་ཀྱིས་ཞེ་སྡང་གིས་དགྲ་འདུལ་བ་དང་༔ བརྩེ་གདུང་གིས་གཉེན་སྐྱོང་བ་ལ་ཚེ་ཕྱི་མ་ལ་ཕན་
པ་མེད༔ ཆུ་ལ་དབྱུག་པ་རྒྱབ་པ་དང་འདྲ་སྟེ༔ རྗེས་ཤུལ་མེད་པའི་བྱ་བ་ལ་མ་དགའ༔ ཁྱོད་ལ་དབང་
ཡོད་པའི་ཚེ་ཆོས་དང་མཐུན་པའི་བྱ་བ་མཛོད་ཨང་༔ དེ་ལྟར་བྱས་ན་ཚེ་འདིར་ཡང་ཚེ་རིང་ཞིང་བསོད་
ནམས་ཆེ༔ ཚེ་ཕྱི་མར་སྐྱེ་བ་འདིའི་འོག་ཏུ་ཨོ་རྒྱན་གྱི་ཡུལ་དུ་མེ་ཏོག་པདྨའི་སྡོང་པོ་ལ་སྐྱེས་ནས༔ 

སྤྲུལ་པའི་ཁྱེའུ་འོད་ལྡན་བྱ་བར་སྐུ་འཁྲུངས་ནས་ཨོ་རྒྱན་ང་དང་འབྲལ་མེད་དུ་བཞུགས་པ་ཡིན་པས་
དགའ་བར་སོམས་ཤིག༔ དེ་ནས་ཁྱེད་ཀྱི་སྤྲུལ་པ་རེ་བུམ་ཐང་དུ་བཙན་པོའི་གདུང་བརྒྱུད་རེ་ལ་སྐུ་སྤྲུལ་
ནས༔ རྒྱལ་སྲིད་བཟུང་༔ པདྨ་ང་ལ་ཤིན་ཏུ་མོས༔ སྐབས་སུ་ང་དང་ཉམས་སྣང་རྨི་ ལམ་ནང་ དངོས་སུ་
མཇལ་བ་སོགས་འོང་༔ ཁྱོད་ཀྱི་སྤྲུལ་པ་ནི་ཁ་དྲག་དབང་ཆེ༔ སྐྱེ་འབྲས་ལེགས་པོ་ཅན་དུ་ཡོང་༔ ཁྱོད་
ཀྱི་སྐྱེ་བ་གང་དུ་ཡང་ད་ལྟ་ལྷ་འདྲེ་མང་པོ་དང་འདྲེས་པས༔ ལུས་ལ་མཛེ་ཤུའམ༔ རྐང་ལག་ཞ་བའམ༔ 
འཐེང་པོ་སོགས་ལུས་ལ་ལྷ་འདྲེའི་སྐྱོན་ཡོད་པ་འོང་ངོ་༔ ཁྱོད་ཀྱི་སྤྲུལ་པའི་སྐྱེ་བའི་ཐ་མ་ལ༔ བཙན་པོའི་
བླ་མའམ་ཡང་ན་མི་ནག་དབང་ཆེན་ཅན་དུ་སྐྱེ་བའང་སྲིད༔ དཀོན་མཆོག་ལ་མོས༔ ཨོ་རྒྱན་གྱིས་
གསུངས་པའི་ཚིག་དང་གུ་རུའི་ཆོས་ལ་མོས་པའི་བཀྲ་ཤིས༔ དབང་ཆེ་བ་དང་སེམས་སྟོབས་ཆེ་བ་
གཅིག་ཏུ་སྐྱེས་ནས༔ ངའི་སྐུ་རྗེས་སམ་ཐང་ཆེན་ཟླ་ཚེས་ལྟ་བུ་ལ་ལྷ་ཁང་བཞེངས་པའི་ཡོན་བདག་
བྱེད༔ ད་ལྟ་ལྕགས་མཁར་ཡང་བཟུང་༔ ད་ལྟ་བཤད་པའི་ཆོས་རྫོགས་ཆེན་གསལ་བའི་མེ་ལོང་འདི་གུ་
རུའི་ཐུགས་སྲས་ལྡན་མ་རྩེ་མང་གི་སྤྲུལ་པ་ཨོ་རྒྱན་གྱི་མིང་དང་ལྡན་པ་གཅིག་གིས་གཏེར་ནས་བཏོན་
ཏེ་ཁྱོད་དང་མཇལ་བ་ཡིན་ནོ༔ བཙུན་མོ་དགུ་དང་ཆོས་མཛད་དགུ༔ ཆོས་བློན་བཅུ་གསུམ་དེའི་དུས་
ཆོས་དང་མཇལ་བ་ཡིན་ནོ༔ ཞེས་གསུངས་སོ༔  
 
[༥་ མ་འོངས་གཏེར་སྟོན་བརྒྱད་ཀྱི་ལུང་བསྟན།] 
རྒྱལ་པོས་ཞུས་པ༔ གཏེར་སྟོན་བརྒྱད་ནི་གང་ཡིན་ལགས༔ དུས་ངན་སུམ་ཅུ་ཅི་འདྲ་ཡོང་༔ སྲས་མོ་
བཞི་ནི་གང་དུ་མཇལ༔ བཙུན་མོ་ལྔ་དང་ཆོས་མཛད་དགུ༔ ཆོས་བློན་བཅུ་གསུམ་གང་དུ་སྐྱེ༔ ཞེས་ཞུས་
པས༔ མ་ཧཱ་གུ་རུས་བཀའ་སྩལ་པ༔ ཨེ་མ་ཉོན་ཅིག་རྒྱལ་པོ་ཁྱེད༔ བོད་ཀྱི་རྒྱལ་པོ་ཁྲི་སྲོང་སྡེ་བཙན་
དང་༔ མངའ་བདག་ཉང་དང་ཆོས་ཀྱི་དབང་ཕྱུག་གཉིས༔ སྐྱེ་བ་གཉིས་སུ་གཏེར་སྒོ་འབྱེད་པར་འགྱུར༔ 
ཡེ་ཤེས་མཚོ་རྒྱལ་འགྲོ་དོན་སྐུ་སྤྲུལ་པ༔ ཚེ་བརྟན་རྒྱལ་མཚན་ཞེས་བྱ་གཏེར་སྟོན་འབྱུང་༔ རྒྱལ་པོ་མུ་
ཏིག་བཙན་པོའི་སྐུ་སྤྲུལ་པ༔ ཆོས་རྒྱལ་རིན་ཆེན་གླིང་པ་ཟེར་བ་འབྱུང་༔ བོད་བློན་རྡོ་རྗེ་སྤྲེལ་ཆུང་སྐྱེ་བ་
འདི༔ གཏེར་སྟོན་པྲཛྙཱ་ཤེས་རབ་མེ་འབར་འབྱུང་༔ སྔགས་པ་བཻ་རོ་ཙ་ནའི་སྐུའི་སྤྲུལ་པ༔ སྤྲུལ་སྐུའི་

གཏེར་སྟོན་རྡོ་རྗེ་མིང་ཅན་འབྱུང་༔ དེས་ན་སྔོན་གྱི་ལས་འཕྲོ་སད་པའི་མཐུས༔ ལྡན་མའི་སྤྲུལ་པ་ཨོ་རྒྱན་
མིང་ཅན་འབྱུང་༔ དེ་ཚེ་ཁྱོད་ཀྱི་འཁོར་རྣམས་མཇལ་བར་འགྱུར༔ ཞེས་གསུངས་སོ༔  
 
[༦་ བོད་ཀྱི་སྔ་ལྟས་ངན་པ་༤༤འི་ལུང་བསྟན།] 
ཡང་ཞུས་པ༔ ཀྱཻ་༏ ལྡན་མའི་སྤྲུལ་པ་ཨོ་རྒྱན་མིང་༔ ཡུལ་དང་ས་ཕྱོགས་གང་དུ་སྐྱེ་བ་ཡིན༔ དུས་དང་
ལོ་ཚིགས་གང་དུ་སྐྱེ་བ་ཡིན༔ ཞེས་ཞུས་པས༔ གུ་རུ་ཉིད་ཀྱིས་བཀའ་སྩལ་པ༔ བོད་ཀྱི་ཡུལ་དུ་དུས་
ངན་བཞི་བཅུ་ཡང་༔ དབུས་རི་གསུམ་ལ་རྫོ ང་གསུམ་ལང་བའི་དུས༔ སྣ་བོ་ལྷ་ཁང་སོ་མཁར་བརྩེགས་
པའི་དུས༔ མི་མགོ་རྗེ་དཔོན་འབངས་སུ་འབེབས་པའི་དུས༔ ཤམ་པོར་འགོང་པོ་དམེ་འཐབ་བྱེད་པའི་
དུས༔ སྟག་གུར་དམག་དཔོན་ཁུངས་མེད་སོང་བའི་དུས༔ ཐང་ལྷའི་མདུན་དུ་དམག་དཔོན་དགུ་འཆི་
དུས༔ ཐང་སྐྱར་མི་མགོའི་རྩིག་པ་བརྩེགས་པའི་དུས༔ བཟད་དུ་ཐ་མའི་ཕ་ཡུལ་འཆའ་བའི་དུས༔ མི་སྡེ་
ཇག་པའི་དམག་དཔོན་འཛོམས་པའི་དུས༔ སྐུ་རྟེན་ཐམས་ཅད་ཟོག་རྒྱུ་བྱེད་པའི་དུས༔ ལྷ་ཁང་ཐམས་
ཅད་འཁྲུག་ཁང་བྱེད་པའི་དུས༔ ཀུན་དགའི་མིང་ཅན་ཟས་མཚོན་འཆི་བའི་དུས༔ སྒོ་ཡུལ་རྐྱང་ལ་ཤ་བ་
སྐྱེ་བའི་དུས༔ གང་བཟང་རྩ་རུ་མེ་ཏོག་འབབ་པའི་དུས༔ ཡམ་འབྲོག་སྒང་དུ་དམག་སྒར་ཆགས་པའི་
དུས༔ ལ་སྟོད་ལྷོ་བྱང་ལག་སྦྲེལ་བྱེད་པའི་དུས༔ མངའ་རིས་དམག་དཔོན་བུད་མེད་བྱེད་པའི་དུས༔ བྱད་
ཁ་སྣ་བརྒྱད་མི་ཐོག་བུད་པའི་དུས༔ ཁམས་ཡུལ་ཐོན་ནས་དབུས་གཙང་བཟུང་བའི་དུས༔ སྡེ་དཔོན་མང་
པོས་མཚོན་ཁ་སློང་བའི་དུས༔ སྟོད་ལུང་མདའ་རུ་ཁྲག་མཚོ་འཁྱིལ་བའི་དུས༔ བསམ་ཡས་མདའ་རུ་
འཇག་སྐྱ་འཕྱོ་བའི་དུས༔ ཡར་ལུང་ས་རུ་དུག་ཀའི་ཚོང་དུས་བྱེད༔ ཇོ་ཤཱཀ་དྲུང་དུ་སྐྱེལ་མ་འཚོལ་བའི་
དུས༔ བསྟན་འཛིན་མཁན་སློབ་གྲི་རུ་ཤི་བའི་དུས༔ ཕོ་མའི་ཐང་ལ་གསེར་ཁུང་རྡོལ་བའི་དུས༔ ལ་ཡག་
ཕྱི་ནང་འཁྲུག་པ་དར་བའི་དུས༔ ལྷོ་བྲག་ཤར་ནུབ་དམེ་འཁྲུགས་དར་བའི་དུས༔ འཕན་ཡུལ་ནང་དུ་མུ་
གེ་མཚོན་སློང་དུས༔ རྡོ་རྗེ་བྲག་ཏུ་མི་ཤ་ཟ་བའི་དུས༔ མཁར་ཆུའི་རྩ་རུ་གྲུབ་ཐོབ་བདུན་འཛོམས་དུས༔ 
མཁར་ཆུའི་བྲག་ནས་ཟབ་གཏེར་ཐོན་པའི་དུས༔ ས་སྐྱའི་བསྟན་པ་དར་ཞིང་རྒྱས་པའི་དུས༔ ཕག་གི་
མདུན་མ་རླུང་གིས་ཁྱེར་བའི་དུས༔ དབུས་གཙང་ཕལ་ཆེར་མོན་དུ་བྲོས་པའི་དུས༔ ལམ་འགྲུལ་མགྲོན་

པོ་སུས་ཐོབ་རྡུང་བའི་དུས༔ སྡིག་གང་ཆེ་ལ་མོས་གུས་འབུལ་བའི་དུས༔ སེམས་བཟང་རྣམས་ནི་ཁ་སོ་
དམའ་བའི་དུས༔ མི་ངན་ཐམས་ཅད་ཁ་སོ་མཐོ་བའི་དུས༔ དགེ་བཤེས་ཐམས་ཅད་དམག་དཔོན་བྱེད་
པའི་དུས༔ བླ་མ་སློབ་དཔོན་ཤོ་ལ་འཇུག་པའི་དུས༔ སྡོམ་པ་མེད་པའི་བཙུན་པ་མང་བའི་དུས༔ སྤྱོད་པ་
མི་རྟག་འགྱུར་ལྡོག་མང་བའི་དུས༔ ང་བཟང་ཐམས་ཅད་མོན་ལ་བྲོས་པའི་དུས༔  
 
[༧་ མ་འོངས་བུམ་ཐང་གི་ལུང་བསྟན།] 
དེ་ནས་བུམ་ཐང་མཐིལ་དུ་དུས་ངན་ལང་༔ དུས་ངན་ཟེར་ནས་སྤྱོད་ངན་མང་བའི་དུས༔ རྒྱལ་པོའི་གདུང་
བརྒྱུད་དམངས་སུ་འབེབས་པའི་དུས༔ ཨོ་རྒྱན་ཐུགས་སྤྲུལ་འགྲོ་དོན་བྱེད་པའི་དུས༔ རི་མོ་ཅན་ནས་
ཐུགས་གཏེར་ཐོན་པའི་དུས༔ ལ་སྒོར་ཕྱག་རྡོར་མིང་ཅན་གྲི་རུ་གསོད་པའི་དུས༔ བྱམས་པའི་ལྷ་ཁང་
ཞིག་གསོས་བྱེད་པའི་དུས༔ དགེ་གནས་ལྷ་ཁང་མེ་ཡིས་འཇིག་པའི་དུས༔ ལྷ་མོའི་ལྷ་ཁང་ཁང་རུལ་
སོང་བའི་དུས༔ ཡུལ་དང་གྲོང་ཁྱེར་སྤང་བླང་མང་བའི་དུས༔ ལས་སུ་མཁར་བརྩེགས་མངའ་ཐང་འགྲན་
པའི་དུས༔ གཏམ་དུ་དམག་ལབ་དགྲ་ཟོན་དར་བའི་དུས༔ གོས་སུ་ལྕགས་གྱོན་ལག་ཆར་མཚོན་
ཐོགས་དུས༔ གཉེན་ལག་ནང་ཡང་དམེ་འཁོན་མང་བའི་དུས༔ སྐྱེ་བོ་འདྲེས་ཁྱེར་མནའ་ཟོན་བྱེད་པའི་
དུས༔ བུད་མེད་ཁྲེལ་མེད་བུ་ཚ་གསོད་པའི་དུས༔ བུ་ཚ་ཁྲེལ་མེད་ཕ་མ་བོར་བའི་དུས༔ གནམ་ལ་སྔར་
མེད་སྐར་མ་ཤར་བའི་དུས༔ ས་རྡོ་རི་བྲག་གས་ཤིང་འགྱེལ་བའི་དུས༔ དབང་པོ་མིག་ལ་རིམས་ནད་དར་
བའི་དུས༔ ཕ་དང་བུ་ཡང་སོ་སོར་གྱེས་པའི་དུས༔ ཁྱི་སྨྱོན་རྟ་སྨྱོན་མི་སྨྱོན་མང་བའི་དུས༔ མི་རྣམས་
མཁན་ལུང་རྒྱལ་སྒོ་འཚོལ་བའི་དུས༔ མི་རིགས་མི་གཅིག་མང་པོ་ཡོང་བའི་དུས༔ སད་དང་སེར་བས་
ལོ་ཐོག་བརྡུང་བའི་དུས༔ དབུས་ཀྱི་ཆོས་དེ་མོན་དུ་བྱོན་པའི་དུས༔ རྡོ་རྗེ་བརྩེགས་པར་བསྟན་པ་དར་བའི་
དུས༔ བུམ་ཐང་མཐིལ་ནས་གསེར་གཏེར་ཐོན་པའི་དུས༔ བླ་མ་སློབ་དཔོན་ནང་འཐབ་བྱེད་པའི་དུས༔ 
བུམ་ཐང་མཐིལ་དུ་ནང་འཐབ་འཁྲུགས་པའི་དུས༔ བོད་ཀྱི་མི་རྣམས་མོན་དུ་ཐོན་པའི་དུས༔ དེ་འདྲའི་
དུས་ངན་སུམ་ཅུ་ལངས་པའི་ཚེ༔ བསྟན་པ་དར་དར་འདྲ་ཡང་སྡུག་བསྔལ་གླིང་༔ སྤྲང་པོ་གྲུང་པོར་སྒོམ་
ཡང་མུན་པའི་གླིང་༔ བསྟན་པ་དར་དར་འདྲ་ཡང་དམ་ཆོས་འཆལ༔ ས་སྟེང་ཡོད་པའི་ཆོས་རྣམས་ལྷག་

ཆད་མང་༔ ང་ཡི་རྫོགས་ཆེན་གསལ་བའི་མེ་ལོང་འདི༔ དེ་དུས་ས་སྟེང་ཐོན་ནས་འགྲོ་དོན་བྱེད༔ ང་ཡི་
ཐུགས་སྲས་ལྡན་མའི་སྤྲུལ་པ་ཉིད༔ དེ་ཡིས་གྲུབ་པ་གློ་བུར་ཐོབ་ནས་ནི༔ ཆོས་འདི་མྱུར་དུ་ས་སྟེང་
འཐོན་པར་འགྱུར༔ འདི་ཡི་དུས་སུ་ད་ལྟའི་ཡོན་བདག་དང་༔ འབྲེལ་བ་ཐོབ་ཚད་ཨོ་རྒྱན་ཞིང་དུ་འགྲ༔ོ 
ཞེས་གསུངས་སོ༔  
 
[༨་ ལྡན་མ་རྩེ་མང་གི་མ་འོངས་སྐྱེ་རབས་རྒྱས་བཤད།] 
དེ་ནས་རྒྱལ་པོས་བང་མཛོད་གཅིག་ཕུལ་ནས་ཞུས་པ༔ འོ་ན་ད་ལྟའི་ལྡན་མ་རྩེ་མང་གི་རྣམ་ཐར་ཅི་ལྟ་བུ་
འབྱུང་ལགས་ཞུས་པ༔ བཀའ་སྩལ་པ༔ ཀྱཻ་༏ མ་ཧཱ་གུ་རུས་བསྟན་གྱིས་ཉོན༔ ད་ལྟའི་ལྡན་མ་རྩེ་མང་
འདི༔ སྔོན་དུས་ཕ་མའི་ལས་ངན་གྱིས༔ མི་ཁ་ཁྲ་བོ་གླེང་བ་དང་༔ སྤྱོད་པ་མ་ངེས་གང་ཡང་སྒྱུར༔ བློ་
ཕུགས་སུས་ཀྱང་མི་རྟོགས་པ༔ མགོ་བོ་སྟོང་ཀླད་ཟེར་བ་འབྱུང་༔ རྩ་བརྒྱད་བར་དུ་མི་ཁ་སྡང་༔ ནུས་པ་
བྱིན ་རླབས་བསམ་མི་ཁྱབ༔ འགྲོ་དོན་ཐམས་ཅད་རྫོགས་པ་དང་༔ ཕྱི་མ་བསམ་ཡས་ཕྱོགས་སུ་འབྱུང་
༔ བདུན་ཅུ་དོན་གསུམ་ལོ་ལོན་ནས༔ བསམ་ཡས་མཆིམས་ཕུའི་ཤར་ཕྱོགས་ན༔ ཕ་མོ་རུས་སྦལ་འདྲ་
བ་ལ༔ དེ་ལ་མཚལ་གྱིས་གཡས་གཡུང་རིས༔ ཆེ་ཆུང་འདྲེས་མ་གསུམ་བྲིས་ཡོད༔ དེ་རུ་ཨོ་རྒྱན་མིང་
ཅན་གཤེགས༔ ད་ལྟའི་བདུད་བློན་ཉི་ཤུ་ནི༔ ལ་ལ་བུད་མེད་ཚུལ་དུ་སྐྱེ༔ ལ་ལ་གཞོན་པ་ལོག་ལྟ་ཅན༔ 
ལ་ལ་མི་ཆེན་གཙོ་བོའི་ཚུལ༔ ལ་ལ་རབ་བྱུང་བཙུན་པའི་ཚུལ༔ ལ་ལ་སློབ་མའི་ཚུལ་དུ་འབྱུང་༔ བདུད་
ཀྱི་བློན་པོ་ཉི་ཤུ་གཅིག༔  
 
[༩་ ཞབས་ཏོག་ཅན་གྱ་ིསྲས་མོ་བཞིའི་མ་འོངས་སྐྱེ་རབས་ཀྱི་ལུང་བསྟན།] 
ཨོ་རྒྱན་མིང་ཅན་ང་ཡི་སྲས༔ དེ་ལ་བར་ཆད་མང་ཡང་རྩོམ༔ དེ་ཚེ་ད་ལྟའི་ལྷ་ལྕམ་བཞི༔ བུམ་ཐང་
མཐིལ་དུ་མཇལ་བ་ཡིན༔ བར་ཆད་ལན་བཞི་སེལ་བར་བྱེད༔ ད་ལྟ་ལྷ་ལྕམ་འབུམ་ལྡན་ཉིད༔ རྡོ་རྗེ་
བརྩེགས་པའི་གཡས་ཕྱོགས་སུ༔ གཟུགས་མཛེས་སྐད་སྙན་མོས་གུས་ཅན༔ སྨྲ་བའི་མཚན་ཉིད་སུས་
མི་རྟོགས༔ བློ་ཡི་མཚན་ཉིད་རྒྱ་འགྱུར་ཆེ༔ སྨིན ་མའི་མཚམས་ན་རྡོ་རྗེའི་རིགས༔ གལ་ཏེ་ཤ་ཟ་མཁའ་

འགྲོ་དེའི༔ ཕ་མ་འདྲ་བར་སྐྱེ་སྲིད་རྟགས༔ ལྟག་པ་གཡས་ན་སྨེ་བ་ཅན༔ བཅོ་ལྔ་ལོ་ལོན་དེ་དང་
མཇལ༔ དེ་འཕྲད་བར་ཆད་ལན་བརྒྱད་སེལ༔ ད་ལྟ་ལྷ་ལྕམ་འོད་ལྡན་མཚོ༔ གཟུགས་ཐུང་དོན་ལྡན་
མོས་པ་ཅན༔ འདི་ནས་ཤར་གྱི་ཕྱོགས་སུ་འབྱུང་༔ སྨིན་ཕྲག་སྨེ་བས་བརྒྱན་པ་ལ༔ ཡང་ན་དཔྲལ་བ་
ཉིད་ལའོ༔ རྩབ་རྩུབ་སྤྱོད་པས་མི་རྣམས་སྡུད༔ དེ་མཇལ་བར་ཆད་ལན་གསུམ་སེལ༔ ད་ལྟའི་ལྷ་ལྕམ་
ཁྲི་ལྡན་མཚོ༔ དགེ་གནས་ལྷ་ཁང་གཡས་ཕྱོགས་སུ༔ ཡང་ན་འདི་ནས་ཤར་ཕྱོགས་ལ༔ ཤ་མཚན་སྨེ་
བའི་ག་ཤ་བྱས༔ སྐྲ་ལི་དཀར་ནག་ཕྱེད་བསྲེས་པའི༔ མིག་གིས་ལྟ་ལུགས་གློག་འདྲ་བ༔ ཆོས་ཀྱི་སྣང་
བ་རབ་ལྡན་པ༔ དབང་དང་ལྡན་པའི་བུ་མོ་གཅིག༔ མྱུར་དུ་འཕྲད་པས་བར་ཆད་སེལ༔ ད་ལྟ་ལྷ་ལྕམ་རྒྱ་
ལྡན་མཚོ༔ ལུང་པའི་མདའ་རུ་འབྱུང་བར་འགྱུར༔ གཟུགས་བཟང་རྩིབས་ལོགས་སྨེ་བས་བརྒྱན༔ ནུ་
མའམ་ལྟེ་བའི་གཡོན་ཕྱོགས་ནས༔ རྐང་པ་ཡན་ཆད་ཤ་ཚན་སྨེ་བས་བརྒྱན༔ དཔྲལ་བའི་དཀྱིལ་ན་ཤ་
མཚན་ཅན༔ སོག་པ་གཡས་ན་བ་སྤུ་ཡོང་༔ ཤ་མདོག་སྔོ་ལ་མདངས་དང་ལྡན༔ མིག་ལ་སྤྱན་ལྡན་
འབྲུ་ལོག་ཅན༔ མ་ཡི་ཚུལ་དུ་འབྱུང་བར་འགྱུར༔ མི་རྟག་སྐུལ་མ་དང་བཅས་ཏེ༔ མཆེད་ལྔ་རྡོ་རྗེ་
མཁའ་འགྲོ་སྟེ༔ མྱུར་དུ་འཕྲད་ནས་བདེ་དང་ལྡན༔  
 
[༡༠་ ཞབས་ཏོག་ཅན་གྱ་ིརྒྱལ་བཙུན་རྣམས་ཀྱི་མ་འོངས་སྐྱེ་རབས་ལུང་བསྟན།] 
ད་ལྟའི ་བཙུན་མོ་ཉི་ཟེར་ལྡན༔ ན་ཆུང་བུ་མོའི་གཡོག་དང་བཅས༔ མའི་ཚུལ་དུ་འབྱུང་བར་འགྱུར༔ ད་
ལྟའི་བཙུན་མོ་འོད་ལྡན་མ༔ ཟས་ནོར་ལོངས་སྤྱོད་ཅི་འབུལ་ཞིང་༔ ཉ་མའི་ཚུལ་དུ་འབྱུང་བར་འགྱུར༔ ད་
ལྟའི་བཙུན་མོ་གཟུགས་ལྡན་མ༔ སྤྱོད་པ་དག་ལ་ངེས་པ་མེད༔ མ་ཤི་དྭ་ཕྲུག་དབྱིབས་ལེགས་མ༔ ལྷ་
མོ་ནོར་རྒྱུན་མ་དང་མཚུངས༔ ཟས་ནོར་ལོངས་སྤྱོད་དབྱིག་འབུལ་ཞིང་༔ ལྡན་མའི་སྤྲུལ་པའི་མཐུན་
རྐྱེན་སྒྲུབ༔ སྐྱེ་སའི་ཡུལ་ནས་འབྱུང་བར་འགྱུར༔ ད་ལྟའི་བཙུན་མོ་ཀུན་སྐྱོང་མ༔ དཔྲལ་བ་ཟླ་བ་ཚེས་པ་
འདྲ༔ བྱད་དང་དབྱིབས་ཉིད་ལྷ་མོའི་གཟུགས༔ ཁྱོ་བྲལ་ཆོས་ལ་འཇུག་ཚུལ་གྱིས༔ གདུང་བརྒྱུད་སྤེལ་
བའི་རིགས་མར་འགྱུར༔ དབང་པོ་ཡན་ལག་གཞན་མི་འདྲ༔ རྒས་ཁ་སྲ་ལ་བུ་ཕོ་མང་༔ པདྨ་བདག་ལ་

ཤིན་ཏུ་མོས༔ ལུང་པའི་མདའ་རུ་འབྱུང་བར་འགྱུར༔ བཙུན་མོ་ཡེ་ཤེས་མཁའ་འགྲོ་ལྔ༔ ངོ་ཤེས་སྐྱོང་ན་
ལོངས་སྤྱོད་ཕྱུག༔ བུ་མོ་བཞི་དང་བཙུན་མོ་ལྔ༔  
 
[༡༡་ ཡང་བསྐྱར་ལྡན་མ་རྩེ་མང་གི་མ་འོངས་སྐྱེ་རབས་ལུང་བསྟན།] 
སྙིགས་མའི་དུས་སུ་ང་ཡི་སྤྲུལ༔ ལྡན་མའི་སྐྱེ་བ་དབྱེར་མེད་པས༔ རྫོགས་ཆེན་གསལ་བའི་མེ་ལོང་
འདི༔ ས་སྟེང་ཐོན་ནས་འདི་དོན་བྱེད༔ དེ་དུས་སྦྱིན་བདག་བྱེད་པར་འགྱུར༔ ཞེས་གསུངས་སོ༔ ཡང་
སིནྡྷ་རཱ་ཛས་ཞུས་པ༔  ལྡན་མའི་སྤྲུལ་པ་ཨོ་རྒྱན་མིང་ཅན་ལ༔  སྦྱིན་བདག་ཡོན་བདག་ག་ཙམ་འབྱུང་
༔ ཞེས་ཞུས་པསཿ གུ་རུས་གསུངས་པ༔ ཨེ་མ་ཉོན་ཅིག་སིནྡྷ་རཱ་ཛ་ཁྱོད༔ ལྡན་མའི་སྤྲུལ་པ་ཨོ་རྒྱན་ང་
ཡི་སྲས༔ བུམ་ཐང་སྐུ་རྗེས་ལོགས་ལ་སྒྲུབ་པ་བྱེད༔ གཞན་དོན་སྒྲུབ་དུས་སྦྱིན་བདག་འདི་འདྲ་བ༔ ད་
ལྟའི་ཡོན་བདག་རྒྱལ་བློན་ཀུན་བསྡུས་འདིར༔ ཤར་གྱི་ཕྱོགས་ནས་རབ་ཏུ་མོས༔ རྩ་ལྔ་ལོ་ལ་དབང་
ཐོབ་ཅིང་༔ ཞབས་ཏོག་ཕུན་སུམ་ཚོགས་པར་སྒྲུབ༔ ཡོན་ཏན་དབང་ཐང་རྒྱས་པར་བྱེད༔ ཤར་གྱི་
ཕྱོགས་སུ་བསྟན་པ་སྤེལ༔ ཐུགས་ཀྱི་འགྲོ་དོན་སྐྱོང་བར་བྱེད༔ བདུད་མོ་གཅིག་གིས་བར་ཆད་རྩོམ༔ 
ཨོ་རྒྱན་ང་ཡི་ཐུགས་རྗེ་ཡིས༔ རྡོ་རྗེ་མཁའ་འགྲོ་གཅིག་དང་མཇལ༔ རི་མོ་ཅན་ནས་གསང་གཏེར་རྙེད༔ 
སྐུ་ཡི་བསྟན་པ་སྒྲོགས་པར ་བྱེད༔ ཤར་གྱི་ཕྱོགས་ནས་དུས་ཚད་ནི༔ ཐུགས་ཀྱི་འགྲོ་དོན་ཁོ་ནས་
བསྐུལ༔ ཤར་གྱི་ཕྱོགས་སུ་ཐུགས་ཀྱི་འགྲོ་དོན་སྐྱོང་༔ འགྲོ་དོན་རྫོགས་མཛད་ཐུགས་ཀྱི་རྟེན་གཅིག་
བཞེངས༔ ད་ལྟའི་བློན་པོ་ཀུན་ཚོར་ཁྱོད༔ ལྷོ་ཡི་ཕྱོགས་ནས་རབ་ཏུ་མོས༔ རྩ་གསུམ་ལོ་ནས་མཇལ་བ་
སྟེ༔ ངག་གི་སྒོ་ནས་ཞབས་ཏོག་སྒྲུབ༔ གཞན་ལ་ཆོས་ཀྱི་སྐུལ་མ་དང་༔ དགེ་བའི་ཕྱོགས་སུ་དཀར་བ་
དང་༔ མོས་གུས་ཐེ་ཚོམ་ཅན་གྱིས་འབྱུང་༔ གསུང་གི་ཞབས་ཏོག་བྱེད་པས་མཉེས༔ ལུང་བསྟན་དར་
ཞིང་རྒྱས་པར་བྱེད༔ དུས་ཚད་གསུང་གི་བསྟན་པ་དར༔ གསུང་གི་འགྲོ་དོན་བྱེད་པར་འགྱུར༔ དེ་ཚེ་
རྒྱལ་བློན་བར་ཆད་འབྱུང་༔ ཨོ་རྒྱན་ང་ཡི་ཐུགས་རྗེ་ཡིས༔  རྡོ་རྗེ་མཁའ་འགྲོ་གཅིག་དང་མཇལ༔ རྒྱ་
བོད་མཚམས་ནས་གཏེར་ཁ་ཕྱེ༔ གསུང་གི་བསྟན་པ་དར་བར་བྱེད༔ ལྷོ་ཡི་ཕྱོགས་ནས་དུས་ཚད་ནི༔ 
གསུང་གི་འགྲ་ོདོན་ཁོ་ནས་བསྐུལ༔ ལྷོ་ཡི་ཕྱོགས་སུ་གསུང་གི་བསྟན་པ་སྐྱོང་༔ འགྲོ་དོན་རྫོགས་པ་



 29

གསུང་གི་རྟེན་གཅིག་བཞེངས༔ ད་ལྟའི་ཧོར་བློན་ཀུན་བྱེད་ཁྱོད༔ ནུབ་ཀྱི་ཕྱོགས་སུ་འབྱུང་བར་འགྱུར༔ 
རྩ་བདུན་ལོ་ནས་མཇལ་བར་བྱེད༔ སྐུ་ཡི་བསྟན་པ་ཕྱོགས་བཅུར་སྤེལ༔ ཡོན་ཏན་སྐུ་ཚེའི་མཐུད་མ་
བྱེད༔ ནུབ་ཀྱི་ཕྱོགས་སུ་བསྟན་པ་སྤེལ༔ སྐུ་ཡི་འགྲོ་དོན་སྐྱོང་བར་བྱེད༔ བན་བཙུན་གཅིག་གིས་བར་
ཆད་རྩོམ༔ ཨོ་རྒྱན་ང་ཡི་ཐུགས་རྗེ་ཡིས༔ པདྨ་མཁའ་འགྲོ་གཅིག་དང་མཇལ༔ སྒྲོལ་མ་ཕུག་ནས་
ཟབ་གཏེར་རྙེད༔ སྙན་གྲགས་ནམ་མཁའི་འབྲུག་དང་འདྲཿ ནུབ་ཀྱི་ཕྱོགས་ནས་དུས་ཚད་ནིཿ སྐུ་ཡི་
འགྲོ་དོན་ཁོ་ནས་བསྐུལ༔ ནུབ་ཀྱི་ཕྱོགས་སུ་སྐུ་ཡི་འགྲོ་དོན་སྐྱོང་༔ འགྲོ་དོན་རྫོགས་རྟགས་ཕྱག་རྗེས་
ཞབས་རྗེས་བྱོན༔ ད་ལྟའི་བློན་པོ་ཀུན་རྒྱལ་ཁྱོད༔ བྱང་གི་ཕྱོགས་སུ་སྐྱེ་བར་འགྱུར༔ རྩ་གསུམ་ལོ་ནས་
མཇལ་བར་འགྱུར༔ ལུས་ངག་ཡིད་གསུམ་ཞབས་ཏོག་འབུལཿ ཡོན་ཏན་མངའ་ཐང་སྐྱེ་བར་འགྱུརཿ 
བྱང་གི་ཕྱོགས་སུ་ཡོན་ཏན་སྤེལ་༔ ཡོན་ཏན་འགྲོ་དོན་སྐྱོང་བའི་ཚེཿ བདུད་པོ་གཅིག་གིས་བར་ཆད་
རྩོམ༔ ཨོ་རྒྱན་ང་ཡི་ཐུགས་རྗེ་ཡིས༔ པདྨ་མཁའ་འགྲོ་གཅིག་དང་མཇལ༔ རིན་ཆེན་བྲག་གི་གཏེར་སྒོ་
ཕྱེ༔ ཡོན་ཏན་འགྲོ་དོན་རྫོགས་པར་སྐྱོང་༔ འགྲོ་དོན་རྫོགས་མཛད་ཀཾ་ཀ་ནི་གཅིག་བཞེངས༔ ད་ལྟའི་
བློན་པོ་ཀུན་ནོན་ཁྱོད༔ སྐྱེ་སའི་ཕྱོགས་སུ་འབྱུང་བར་འགྱུར༔ མཇལ་བའི་དུས་ལ་ངེས་པ་མེད༔ ཕྱི་ནག་
ནང་དཀར་ཉེ་གནས་ཚུལ༔ ལུས་ངག་ཡིད་ཀྱིས་མཐུན་རྐྱེན་སྦྱོར༔ ཡོན་ཏན་གདུལ་བྱ་སྤེལ་བར་བྱེད༔ 
རྡོ་རྗེ་བརྩེགས་པར་ཁྲིད་གཞི་གདིང་༔ དམ་ཆོས་གསལ་བའི་མེ་ལོང་སྤེལ༔ འགོང་པོ་གཅིག་གིས་བར་
ཆད་རྩོམ༔ ཨོ་རྒྱན་ང་ཡི་ཐུགས་རྗེ་ཡིས༔ གནོད་སྦྱིན་གཅིག་དང་མཇལ་བར་འགྱུར༔ བུམ་ཐང་མཐིལ་
ནས་གསེར་གཏེར་རྙེད༔ གདུལ་བྱ་པདྨ་བདག་དང་མཚུངས༔ སྐུ་ཞལ་མཐོང་བ་ཐམས་ཅད་ནི༔ སྣང་
བ་ཆོས་ལ་འགྱུར་བར་བྱེད༔  སྐྱེ་སའི་ཕྱོགས་སུ་ཆོས་ཀྱི་བསྟན་པ་སྤེལ༔ འགྲོ་དོན་རྫོགས་བྱེད་པདྨ་ལྷ་
ཁང་བཞེངས༔ གཞན་ཡང་བློན་པོ་བརྒྱད་ཅུ་ཐམ་པ་ཡང་༔ གར་སྐྱེ་གང་དུ་གནས་པར་གྱུར་ནའང་༔ སྨོན་
ལམ་སྟོབས་ཀྱིས་མཇལ་ནས་ཞབས་ཏོག་བྱེད༔ ཅེས་གསུངས་སོ༔  
 
[༡༢་ མ་འོངས་པར་རྣམ་མཐར་འདིས་དར་ཁྱབ་ལུང་བསྟན།] 

ཡང་རྒྱལ་པོས་ཞུས་པ༔ མ་ཧཱ་གུ་རུ་རྫོགས་པ་ཆེན་པོ་གསལ་བའི་མེ་ལོང་འདི་ལ་བུ་བརྒྱུད་དུ་ཙམ་
འབྱུང་༔ བསྟན་པའི་ཆོས་བརྒྱུད་རིང་ཐུང་ཅི་ཙམ་འབྱུང་༔ གནས་གང་དང་གང་ལ་དར་ལགས༔ ཞེས་
ཞུས་པས༔ གུ་རུས་གསུངས་པ༔ ཨེ་མ་སིནྡྷ་རཱ་ཛ་ཉོན༔ རྫོགས་ཆེན་གསལ་བའི་མེ་ལོང་འདི༔ ས་སྟེང་
ཐོན་ནས་འགྲོ་དོན་བྱེད༔ དེ་དུས་བུ་ཆེན་འདི་འདྲ་འབྱུང་༔ ཤར་གྱི་ཕྱོགས་ནས་བསོད་ནམས་དཔལ་སྐྱེད་
མིང་༔ གླང་ལུག་ཁྱི་འབྲུག་བཞི་ཡི་ལོ་ཅན་ལ༔ སྔགས་པའམ་ཡང་ན་མི་ནག་གདུང་བརྒྱུད་ཅན༔ ཕ་
མེས་གྲགས་ཆེ་རང་ནི་བློ་སྣ་ཐུང་༔ འཁོར་བར་ཞེན་ལོག་བྱ་བྲལ་ཚུལ་གཅིག་འབྱུང་༔ དེ་ཡིས་མན་ངག་
གསལ་བའི་མེ་ལོང་སྤེལ༔ ཤར་གྱི་ཕྱོགས་སུ་མན་ངག་བསྟན་པ་དར༔ ཟོག་པོ་ཟེར་བའི་མི་ཁ་ཐོ་རེ་ཡོང་
༔ བསོད་ནམས་དབང་ཐང་ནམ་མཁའི་ཉི་ཟླ་འདྲ༔ པདྨའི་བསྟན་པ་སྤེལ་བའི་བུ་ཆེན་ཡིན༔ ཞེས་
གསུངས་སོ༔ ཡང་སིནྡྷ་རཱ་ཛས་ཞུས་པ༔ ཀྱེ་མ་བསྟན་པའི་འཕེལ་འགྲིབ་དེ་ལྟར་ན༔ བདག་གི་ཚེ་ཚད་
བསྟན་པ་དར༔ ཕྱི་མ་ཞིང་ཁམས་གང་དུ་སྐྱེ༔ མ་ཧཱ་གུ་རུས་བསྟན་དུ་གསོལ༔ ཨེ་མ་རྒྱལ་པོ་བདག་ལ་
ཉོན༔ ད་གཟོད་དགུ་བཅུ་ལོན་པའི་ཚེ༔ སིནྡྷ་རཱ་ཛ་མི་རྟག་འཆི༔ ཤི་དུས་མཁའ་འགྲོའི་བསུ་བ་ཡོང་༔ 
ཨོ་རྒྱན་ཞིང་དུ་པདྨ་ལ༔ བརྫུས་ཏེ་ཁྱེའུ་འོད་ལྡན་དུ༔ སྐྱེས་ནས་སེམས་ཅན་འགྲོ་དོན་བྱེད༔ ལོ་དང་མི་
རབས་བསྟུན་བྱེད་ནས༔ བུམ་ཐང་མཐིལ་དུ་སྤྲུལ་པ་འགྱེད༔ ཅེས་གསུངས་སོ༔ ཡང་རྒྱལ་པོས་ཞུས་
པས༔ ཀྱེ་མ་ཧཱ་གུ་རུ་རིན་པོ་ཆེ༔ ད་ལྟའི་ང་ཡི་ལྕགས་མཁར་ལ༔ སྙིགས་མའི་དུས་སུ་བདག་གིས་
འཁོར༔ ཡང་ན་ང་ཡི་སྤྲུལ་པ་འམ༔ སུ་དང་ཇི་སྐད་ཟེར་བས་འཛིན༔ བསྟན་པ་ཚུགས་སམ་མི་ཚུགས་
ན༔ ད་ལྟ་གསལ་བའི་མེ་ལོང་འདི༔ ས་སྟེང་ཐོན་པའི་དུས་ཚོད་གང་༔ ད་ལྟའི་བློན་འབངས་བཙུན་མོ་དང་
༔ སྲས་མོ་འབངས་འཁོར་ཐམས་ཅད་ནི༔ ཕྱི་མའི་དུས་སུ་ཟབ་མོའི་ཆོས༔ རྫོགས་ཆེན་གསལ་བའི་མེ་
ལོང་དང་༔ མཇལ་བའི་སྐལ་བ་ཡོད་དམ་མེད༔ ཅེས་ཞུས་པས༔ མ་ཧཱ་གུ་རུས་བཀའ་སྩལ་པ༔ ཨེ་མ་
ཉོན་ཅིག་སིནྡྷ་རཱ་ཛ་ཁྱོད༔ རྫོགས་ཆེན་གསལ་བའི་མེ་ལོང་འདི༔ ས་སྟེང་ཐོན་པའི་དུས་ཚོད་ནི༔ དབུས་
གཙང་མཐིལ་དུ་བསྟན་པ་ཉམས༔ བུམ་ཐང་མཐིལ་དུ་དུས་ངན་ལང་༔ གཏེར་སྟོན་བརྒྱད་ཀྱི་ཐ་མ་ལ༔ 
ལྡན་མའི་སྤྲུལ་པ་སྐྱེ་བར་འགྱུར༔ དེ་ཚེ་དུས་ལ་འབབ་པའི་མཐུས༔ དུས་རྣམས་ཐམས་ཅད་མི་བདེ་ཞིང་
༔ དུས་ངན་སུམ་ཅུ་བུམ་ཐང་མཐིལ་དུ་ལང་༔ དེ་ཚེ་གསལ་བའི་མེ་ལོང་ཐོན༔ ད་ལྟའི་སྲས་མོ་བཞི་པོ་

དང་༔ ལྷོ་ཡི་ཕྱོགས་ནས་གྲགས་པ་སྒྲུབ་པ་དཔལ༔ བྱ་སྤྲེལ་གླང་ལུག་བཞི་ཡི་ཁམས་སུ་འཁྲུངས༔ 
རུས་ཆེན་རྒྱལ་བློན་མི་ནག་རིགས་གཅིག་འབྱུང་༔ ཟས་ནོར་ལོངས་སྤྱོད་དབྱིག་རང་ཕྱུག་ཅིང་འོང་༔ མི་
ཆོས་འཛིན་པ་ཕྱི་ནག་ནང་དཀར་གཅིག༔ དེ་ཡིས་གདམས་ངག་གསལ་བའི་མེ་ལོང་སྤེལ༔ ལྷོ་ཡི་
ཕྱོགས་ནས་གདམས་ངག་བསྟན་པ་དར༔ གྲུབ་ཐོབ་ཟེར་བའི་སྙན་གྲགས་ཐོ་རེ་འབྱུང་༔ ཁ་གྲགས་
དབང་ཐང་གངས་ཀྱི་སེང་གེ་འདྲ༔ ནུབ་ཀྱི་ཕྱོགས་ནས་བྱམས་པ་པདྨ་དབང་༔ སྟག་སྤྲེལ་ཕག་སྦྲུལ་
བཞི་ཡི་ཁམས་སུ་སྐྱེ༔ རྒྱལ་པོའམ་ཡང་ན་བོན་པོའི་རིགས༔ ཞེན་ཆགས་སྤངས་ནས་དམ་ཆོས་ཚུལ་
བཞིན་སྤྱོད༔   སྒོམ་ཆེན་ཡང་དག་བྱ་བྲལ་རིགས་གཅིག་འབྱུང་༔ དེ་ཡིས་རྒྱུད་དང་ཁྲིད་ཡིག་རྫོགས་
པར་སྤེལཿ ནུབ་ཀྱི་ཕྱོགས་སུ་གསལ་བའི་མེ་ལོང་དར༔ སངས་རྒྱས་ཟེར་བའི་མོས་པ་ཚུགས་པ་ཡོང་༔ 
གདུལ་བྱ་མངའ་བདག་རྒྱལ་པོ་འདྲ་བ་འབྱུང་༔ བྱང་གི་ཕྱོགས་སུ་རིགས་པ་དབང་ཕྱུག་མིང་༔ བྱི་རྟ་བྱ་
ཡོས་བཞི་ཡི་ཁམས་སུ་སྐྱེ༔ ཡང་རབ་ཚ་བོ་མི་ནག་ཕལ་པའི་རིགས༔ ཕ་མའི་དྲིན་མེད་སྤྲང་པོ་རྒྱལ་
ཁམས་པ༔ གར་སླེབ་དེར་སླེབ་ཟེར་བའི་སྤྲང་པོ་འབྱུང་༔ དེ་ཡིས་ལག་ལེན་སྐོར་རྣམས་སྤེལ་བར་བྱེད༔ 
བྱང་གི་ཕྱོགས་སུ་ལག་ལེན་སྐོར་རྣམས་དར༔ གོྲང་ཆོག་མཁན་པོ་ཟེར་བའི་སྒྲོ་འདོགས་ཡོང་༔ བསོད་
ནམས་གདུལ་བྱ་དར་ཞིང་རྒྱས་པ་ཡོང་༔ གཞན་ཡང ་ཆོས་བློན་སུམ་ཅུ་ཐམ་པ་ཡིས༔ ལས་དང་སྐལ་བ་
ཅན་དུ་སྐྱེས་ནས་ནི༔ གསལ་བའི་མེ་ལོང་ཡིད་བཞིན་ནོར་བུ་ལ༔ རང་རང་བློ་དང་འཚམས་པའི་
གདམས་ངག་ཐོབ༔ ཀུན་གྱི་ལྡེ་མིག་འཛིན་པའི་རྒྱལ་སྲས་མཆོག༔ ཉི་མ་ཟླ་བའི་རྒྱལ་མཚན་གཉིས་
འབྱུང་སྟེ༔ སིནྡྷ་རཱ་ཛ་ཁྱི་ཁ་ར་ཐོད་ཡིན༔ ཤ་ཁྲག་བྱིན་པའི་བུ་མང་སྐྱེ་ན་ཡང་༔ ཁྱད་དུ་འཕགས་པ་ཨོ་
རྒྱན་བྱིན་རླབས་བུ༔ ཉི་ཟླ་གཉིས་ཀྱི་མིང་ཅན་འབྱུང་བར་འགྱུར༔ རྫོགས་ཆེན་གསལ་བའི་མེ་ལོང་བསྟན་
པ་དར་བར་འགྱུར༔ ཨོ་རྒྱན་ང་ཡི་ཐུགས་རྗེ་མ་ཆད་ན༔ གསལ་བའི་མེ་ལོང་བསྟན་པ་འཕེལ་འགྱུར་
ཞིང་༔ སེམས་ཅན་རྣམས་ལ་བདེ་སྐྱིད་ཤར་བར་འགྱུར༔ ཞེས་གསུངས་སོ༔  
 
[༡༣་ མ་འོངས་སྙིགས་མའི་དུས་ཀྱི་རྒྱས་བཤད།] 

ཡང་སིནྡྷ་རཱ་ཛས་ཞུས་པ༔ ཀྱེ་མ་གུ་རུ་རིན་པོ་ཆེ༔ བུམ་ཐང་མཐིལ་དུ་དམ་པའི་ཆོས་ནི་དར་བར་
གསུངས་ཤིང་གོང་དུ་གསུངས་པའི་དུས་ངན་རྐྱེན་ཅིས་ལེན༔ དེ་ལ་ཕན་པའི་རིམ་གྲོ༔ སེམས་ཅན་
རྣམས་བདེ་བ་དང་ལྡན་པའི་ཐབས་ཡོད་དམ་ཞུས་པས༔ གུ་རུས་གསུངས་པ༔ ཨེ་མ་ཉོན་ཅིག་སིནྡྷ་རཱ་
ཛ་ཁྱོད༔ དུས་ངན་ལང་བ་རྐྱེན་ངན་ནི༔ སྔོན་དུས་ལྷས་སྦྱིན་ཆོས་སྦྱིན་གཉིས༔ སྨོན་ལམ་སོ་སོར་བཏབ་
པའི་མཐུས༔ རྒྱ་དམག་དུ་རུ་ཁ་ཡི་དམག༔ གར་ལོག་དམག་རྣམས་ཧོར་ལ་བཅོམ༔ ཧོར་གྱིས་
ཁམས་པ་བཅོམ་པར་འགྱུར༔ ཁམས་པས་དབུས་གཙང་འཛིན་པར་བྱེད༔ དབུས་གཙང་མི་རྣམས་མོན་
དུ་བྲོས༔ འགོང་པོ་སྤུན་དགུ་བུམ་ཐང་མཐིལ་དུ་ཚོགས༔ དུས་ངན་ཟེར་ཞིང་སྤྱོད་པ་སྣ་ཚོགས་བྱེད༔ ང་
ཆེ་དུར་གིན་ས་རྡོ་མཁར་དུ་བརྩིག༔ ངན་འགྲན་བྱེད་ཅིང་རྒྱལ་ཁྲིམས་ཐམས་ཅད་བཤིག༔ མི་ནག་མང་
པོས་ལས་ངན་འཁྲུག་པ་བྱེད༔ གོས་སུ་ལྕགས་དང་སྦ་ཕུབ་ཤ་སློག་གྱོན༔  བླ་མ་སློབ་དཔོན་ནང་
འཐབ་དམ་ཉམས་བྱེད༔ མི་ནག་མོས་པ་མི་བྱེད་དམ་ཚིག་ཤོར༔ གཙུག་ལག་ཁང་རྣམས་སྔར་གྱི་རབ་
གནས་ཉམས༔ ཕྱི་ནས་རབ་གནས་མི་བྱེད་དམ་སྲི་ལང་༔ ས་སྟེང་ལུང་པར་དམ་ཉམས་མང་པོའི་
མཐུས༔ ས་ཡི་བཅུད་ཉམས་མུ་གེ་ཡང་ཡང་ཡོང་༔ སྐྱེས་པའི་སྙིང་ལ་འགོང་པོ་སྤུན་དགུ་ཞུགས༔ བུད་
མེད་སྙིང་ལ་དམ་སྲི་སྲིན་མོ་ཞུགས༔ བྱིས་པའི་སྙིང་ལ་ལྟོ་འགོང་ཐེའུ་རང་ཞུགས༔ སེམས་ཅན་མི་ལ་
རང་དབང་མི་ཡོང་སྟེ༔ ལ་སྒོར་ཕྱག་ན་རྡོ་རྗེ་མིང་ཅན་གསོད༔ དེ་དུས་པེ་ཧར་རྒྱལ་པོའི་སྤྲུལ་པ་ནི༔ བྱང་
ཤར་ཕྱོགས་སུ་ཀུན་བཟང་མིང་ཅན་འབྱུང་༔ ཕ་བསད་ཞང་པོ་འཁྲུགས་ལ་སྤྱོད་པ་དང་༔ སྤུན་ཟླ་ཐམས་
ཅད་གྲི་རུ་གསོད་པར་འགྱུར༔ བོད་དམག་ཉི་ཁྲི་བུམ་ཐང་མཐིལ་དུ་ལྷག༔ སྨོན་ལམ་ལུང་ལ་རྫོང་བཞི་
བཏབ་པའི་དུས༔ བུམ་ཐང་བཙན་པོ་བོད་ལ་ཁྲལ་སྐྱེལ་དུས༔ ལྟས་ངན་དང་པོ་ཤར་གྱི་ཕྱོགས་ནས་ལང་
༔ དེ་ནས་བུམ་ཐང་སྡེ་བཞིར་སྡུག་བསྔལ་འབྱུང་༔ མུ་གེ་ཐམས་ཅད་ལྷོ་ཡི་ཕྱོགས་ནས་འབྱུང་༔ འཁྲུག་
པ་ཐམས་ཅད་ནུབ་ཀྱི་ཕྱོགས་ནས་འབྱུང་༔ ནད་རིམས་ཐམས་ཅད་བྱང་གི་ཕྱོགས་ནས་འབྱུང་༔ བསྟན་
པ་དར་དར་འདྲ་བའི་དུས་གཅིག་ན༔ མེ་འབར་ཆུས་བསད་ལྟ་བུའི་དུས་གཅིག་ཡོང་༔ དེ་དུས་ངན་པ་
བསམ་གྱིས་མི་ཁྱབ་སྟེ༔ ཡིད་ལ་མེད་པའི་སྡུག་བསྔལ་མྱོང་བར་འགྱུར༔ ཞེས་གསུངས་སོ༔  

[༡༤་ དུས་ངན་སྙིགས་མར་ནང་པའི་ཆོས་ཀྱི་ཞབས་ཏོག་ལུང་བསྟན།] 
རྒྱལ་པོས་ཞུས་པ༔ སྙིང་རེ ་རྗེ་སྟེ་དེ་དུས་སྐྱེས་པ་རྣམས༔ བསྟན་པ་དར་བ་འདྲ་ཡང་སྡུག་བསྔལ་གྱིས་
གཟིར་འདུག་པས༔ དེ་ལ་བསྟན་པའི་རིམ་གྲོ་སེམས་ཅན་ལ་ བདེ་སྐྱིད་ཀྱི་ཐབས་གཉན་པོ་ཅི་དྲག་ཞུས་
པས༔ གུ་རུས་བཀའ་སྩལ་པ༔ ཨེ་མ་སིནྡྷ་རཱ་ཛ་ཉོན༔ དུས་ངན་སུམ་ཅུ་ལངས་པའི་ཚེ༔ ཅིས་ཀྱང་
བཟློག་པར་མི་ནུས་ཏེ༔ དཀོན་མཆོག་གསུམ་ལ་གསོལ་བ་འདེབས༔ བྱོན་དང་རང་རེས་བཞེངས་པ་
ཡི༔ སྐུ་གསུང་ཐུགས་བརྟེན་ཐམས་ཅད་ལ༔ ཧཱུྃ་བཞིའི་སྔགས་བྲབ་རབ་གནས་གྱིས༔ རྫོགས་ཆེན་
གསལ་བའི་མེ་ལོང་འདི༔ ས་སྟེང་ཐོན་ནས་ཉན་བཤད་ཀྱིས༔ རྡོ་རྗེ་བརྩེགས་པའི་རྒྱབ་ལོགས་ན༔ ཐང་
ཆེན་ཟླ་བ་འདྲ་བ་ཡོད༔ དེ་རུ་རྟེན་གསུམ་མཆོད་ཁང་བཞེངས༔ ལྷ་དང་དབུ་རྩེའི་བཀོད་པ་སོགས༔ 
ཤོག་རིམ་ངོས་ལ་བྲིས་པ་བཞིན༔ ལྷ་བརྒྱད་ཀླུ་བརྒྱད་ཀ་གདུང་དང་༔ མུ་ཏིག་ཕྲེང་དང་འབྲུག་རིས་
རྣམས༔ ཤོག་ཁྲའི་ལོགས་ལ་བཀོད་པ་བཞིན༔ གུ་རུའི་ལྷ་ཁང་བཞེངས་པ་ཡིས༔ དུས་ངན་ཐམས་
ཅད་རང་སངས་ནས༔ སངས་རྒྱས་བསྟན་པ་དར་བ་དང་༔ སེམས་ཅན་བདེ་ཞིང་སྐྱིད་པར་འགྱུར༔ དགེ་
གནས་ནང་དུ་མི་ཡི་ཁ་ནོན་བཞེངས༔ བྱམས་ཁང་ནང་དུ་བསེ་རག་ཁ་ནོན་བཞེངས༔ ལུང་པའི་ཆོས་
ལུགས་ཇི་བཞིན་ཤེས་པ་རྣམས༔ ཚོགས་ནས་ལྷ་ཁང་རྣམས་ལ་རབ་གནས་བྱ༔ བུམ་ཐང་སྡེ་བཞིར་
མན་ཁང་བཞི་བཞེངས་ནས༔ མ་ཎི་སྒྲུབ་ཆེན་རྒྱུན་དུ་འཛུགས་པ་དང་༔ ཐུན་པ་བཞག་ནས་རྒྱུན་ཆད་
མེད་པར་བཟླས༔ སྤྱིར་ནི་སངས་རྒྱས་བསྟན་པ་དར་བ་དང་༔ སྒོས་སུ་སེམས་ཅན་བདེ་སྐྱིད་ལྡན་པར་
འགྱུར༔ ཡང་སྒོས་བུམ་ཐང་མཐིལ་དུ་བསྟན་པ་དར༔ ཞེས་གསུངས་སོ༔ ཡང་རྒྱལ་པོས་ཞུས་པ༔ ཀྱཻ་༏ 
མ་ཧཱ་གུ་རུ་རིན་པོ་ཆེ༔ དེ་ལྟར་ན་སངས་རྒྱས་བསྟན་པ་དར་རམ་ཞུས་པས༔ གུ་རུས་གསུངས་པ༔ ཨེ་
མ་བྲག་དམར་བརྩེགས་དང་ཟླ་ཐང་དུ༔ སྐུ་གསུང་ཐུགས་རྟེན་བཞེངས་པ་ཡིས༔ དུས་ངན་ཐམས་ཅད་
རབ་སངས་ནས༔ བདེ་སྐྱིད་ཉི་མ་ཤར་བ་བཞིན༔ བུམ་ཐང་མཐིལ་དུ་བསྟན་པ་དར༔ དབུས་ཀྱི་སྒྲུབ་སྡེ་
མོན་དུ་བྱོན༔ སྐུ་གསུང་ཐུགས་ཀྱི་རྟེན་རྣམས་ཀྱང་༔ བུམ་ཐང་མཐིལ་དུ་ཕྱག་ཕེབས་ཏེ༔ རིན་ཆེན་ས་ཡི་
བཅུད་དུ་འགྱུར༔ པདྨ་ང་ཡང་དངོས་སུ་མཐོང་༔ གསལ་བའི་མེ་ལོང་སུས་འཆང་བ༔ ཨོ་རྒྱན་པདྨ་ང་
དང་མཇལ༔ སྐུ་རྗེས་ལོགས་ལ་སུས་སྒྲུབ་པ༔ ཕྱི་མ་ཨོ་རྒྱན་ཡུལ་དུ་མཇལ༔ རི་ཁྲོད་གཞན་དུ་ལོ་སྒྲུབ་

ལས༔ རྡོ་རྗེ་བརྩེགས་པར་ཟླ་སྒྲུབ་མྱུར༔ རི་ཁྲོད་གཞན་དུ་ཟླ་སྒྲུབ་ལས༔ རྡོ་རྗེ་བརྩེགས་པར་ཞག་སྒྲུབ་
དགའ༔ གཏེར་རྙེད་སྐལ་ལྡན་ལས་ཅན་ཡང་༔ སྐུ་རྗེས་ལོགས་ལ་སྒྲུབ་པ་མཛོད༔ ཞལ་མཐོང་གསུང་
ཐོས་གུ་རུའི་ཞིང་དུ་སྐྱེ༔ རྒྱལ་པོ་རང་གི་ཆོས་ཀྱི་བདག་པོར་འགྱུར༔ ཞེས་སོ༔ ལུང་བསྟན་གསལ་བའི་
མེ་ལོང་རྒྱལ་པོ་སིནྡྷ་རཱ་ཛ་ལ་གསུངས་ནས༔ ལྡན་མ་རྩེ་མང་གིས་སྨོན་ལམ་བཏབ་ནས་བྲག་དམར་རྡོ་
རྗེ་བརྩེགས་པར་གཏེར་དུ་སྦས་པའི་ལེའུ་སྟེ་བརྒྱད་པའོ༔ ༔ ས་མ་ཡ༔ རྒྱ་རྒྱ་རྒྱ༔ ཕྱིས་གཏེར་སྟོན་
ཨོ་རྒྱན་བཟང་པོས་གཏེར་གྱི་ཕུག་པ་དེ་ཉིད་དུ་ཕབ་པའོ༔ བཀྲ་ཤིས༔ འགྲོ་དོན་མཁའ་ལྟར་རྒྱས་པར་
གྱུར་ཅིག༔ ༔ 
   
      
 
 


